
Abstrak

Ang Ateneo ENTABLADO ay isa sa tatlong pangkat panteatro ng 
Pamantasang Ateneo de Manila. Tinatangi ng ENTABLADO ang sarili 
sa pamamagitan ng pagpapakilala sa sarili nito bilang sosyo-politikal na 
pangkat panteatro. Nais siyasatin ng pag-aaral kung paano umusbong 
at sumulong ang isang sosyo-politikal na pangkat panteatro sa loob 
ng isang paaralang eksklusibo. Nilalayon ng pag-aaral samakatwid na 
taluntunin ang tradisyong pantanghalan at sosyo-politikal ng Ateneo 
ENTABLADO. Iuugat ito ng pag-aaral sa mayamang tradisyong 
pantanghalan at sosyo-politikal ng mismong institusyong kinabibilangan 
nito, ang Pamantasang Ateneo de Manila. Gagamitin ng pag-aaral 
bilang konseptuwal na balangkas ang diskurso ng (pa)loob at (pa)labas 
upang masiyasat kung paanong ipinaloob (internalize) at pinalabas 

(perform) ng Ateneo ENTABLADO ang mga tradisyong pantanghalan 
at sosyo-politikal ng Ateneo de Manila mula noong tinatag ito ng mga 
Heswita noong 1859 hanggang sa kasalukuyan.

Ateneo ENTABLADO is one of the three theater organizations in the 
Ateneo de Manila University. ENTABLADO distinguishes itself among the 
three as the university’s socio-political theater organization. The study 
then seeks to discover how a socio-political theater organization formed 
and developed within an exclusive school. To this end, the study seeks to 
map the theatrical and socio-political traditions of Ateneo ENTABLADO 
by tracing these within the theatrical and socio-political traditions of the 
very institution that houses it, the Ateneo de Manila University. Using the 
discourse of internalization and externalization, the study will trace how 
Ateneo ENTABLADO internalized (ipinaloob) and performed (pinalabas) 
the theatrical and socio-political traditions of the Ateneo de Manila from 
when it was first established by the Jesuits in 1859 until the present time.

Mga Susing-salita

dulang pampamantasan, dulang sosyo-politikal, kasaysayang pandula, 
kasaysayang pandula ng Ateneo, Ateneo ENTABLADO

university-based theater, socio-political theater, theater history, Ateneo 
theater history, Ateneo ENTABLADO

Tungkol sa May-akda

Si Jerome D. Ignacio ay guro ng Filipino sa Ateneo de Manila Junior 
High School (AJHS). Nailimbag na ang kaniyang awtoheograpikong 
pagmumuni tungkol sa antas panlipunan at espasyo sa Katipunan 
journal, at nakapagbahagi na rin siya ng mga karanasan niya ng 
pagpapatakbo ng pangkat panteatro sa panahon ng pandemya sa 
Society for Technology in Education Philippines. Bukod sa pagtuturo, 
itinuturing niyang misyon ang paghubog ng mga estudyanteng artista 
ng tanghalan sa mataas na paaralan. Siya ang kasalukuyang tagapayo 
ng AJHS Teatro Baguntao.

Bilang isang Heswitang pamantasan, mayaman ang tradisyong panteatro ng 
Pamantasang Ateneo de Manila. Sa kaniyang Palabas, inihayag ni Doreen 
Fernandez na ginamit ng mga Heswitang unang dumating sa Pilipinas ang 
pagtatanghal ng mga dula upang maipakita ang Katolikong paniniwala at 
upang makumbinsi ang mga Pilipino na magpabinyag (59). Mahalagang 
kasangkapan ng pagtuturo ng mga Heswita, kung gayon, ang dula. Makikita 
rin natin itong mayaman na tradisyong panteatro sa kasaysayan ng Ateneo—
mula sa pagtatag ng Ateneo Dramatics Guild nina Henry Erwin, S.J. at 
James Reuter, S.J. upang mapaigting ang pagtuturo ng wikang Ingles sa mga 
estudyante (21), hanggang sa pagtatag ni Onofre Pagsanghan ng Dulaang 
Sibol na isa sa mga unang nagtanghal ng mga dulang kanluranin na isinalin 
sa wikang Filipino sa isang panahong ang mukha ng dulang Filipino ay 
kanluranin at Ingles (23). Matalik ang ugnayan samakatwid ng pag-unlad ng 
dula ng Ateneo sa dulang Filipino.

Maiuugat sa mayamang tradisyong panteatro ng Ateneo ang samot-
saring pangkat panteatro sa loob ng pamantasan. Sa mababang paaralan, 
naririyan ang Ateneo Children’s Theater. Sa mataas na paaralan naman, 
may dalawang pangkat panteatro: una, ang Dulaang Sibol ni Pagsanghan na 
nagtatanghal upang ipagbunyi ang Panginoon, at ang ikalawa ay ang Teatro 
Baguntao na nagtataguyod ng wikang Filipino. Sa mga Paaralang Loyola, 
bilang huli, may tatlong pangkat panteatro. Una na rito ang Tanghalang 
Ateneo (TA) na nagtatanghal ng mga klasiko at kontemporanyong dula. Ang 
pangalawa naman ay ang Ateneo Blue Repertory na nagtatanghal ng mga 
dulang musical. At ang pangatlong pangkat panteatro na siyang iinogan ng 
pag-aaral na ito ay ang Ateneo ENTABLADO, o ang ENTA.

Ipinakikilala ng ENTA ang sarili nito bilang premyadong sosyo-politikal 
na pangkat panteatro ng Ateneo. Ang pagbibigay-diin sa pagkakakilanlan 
nito hindi lamang bilang pangkat panteatro kundi isang organisasyong sosyo-
politikal ang dahilan kung bakit sa Council of Organizations of the Ateneo 
– Manila (COA-M), nasa Analysis and Discourse cluster ang ENTABLADO 
samantalang nasa Performing Arts cluster naman ang Tanghalang Ateneo at 
Blue Repertory. 

Bilang isang premyadong sosyo-politikal na pangkat panteatro, lumilitaw 
ang panlipunang pagkiling ng ENTA sa pahayag ng mithiin at misyon 
nito. Mula sa pinakabagong bersiyon ng saligang batas ng ENTABLADO, 
inihahayag nito ang minimithing “isang sambayanan na tumutubo at 
kumikilos sa loob ng sistema na nagtataguyod ng karapatan ng bawat tao 
na magsulong ng katarungang panlipunan” (2018 ENTABLADO Constitution). 
Nilalayon ng ENTA na “humubog ng mga kasaping handa sa pagpapakilos 
ng sambayanan sa pamamagitan ng mga makabuluhang pagtatanghal na 
naghahayag ng mga kalagayang pampolitika, pangkabuhayan at pangkultura 

alang-alang sa tao, bayan at Diyos” (2018 ENTABLADO Constitution). Kung 
gayon, bilang isang sosyo-politikal na pangkat panteatro, layunin ng ENTA 
hindi lamang ang pagtatanghal ng mga dula sa ganang sarili nito. Nilalayon 
ng mga pagtatanghal nito na makapagsulong ng katarungang panlipunan.

Samakatwid, tinatangka ng mga pagtatanghal ng ENTA hindi lamang 
ang pagpapahusay ng talento ng mga bumubuo ng organisasyon. Katulad 
ng paggamit ng mga Heswita sa dula bilang kasangkapang panturo, ang 
dula para sa organisasyon ay nagiging kasangkapan din ng pagtuturo. Sa 
kaso ng organisasyon, gayunman, ang itinuturo sa pamamagitan ng dula ay 
kamalayang panlipunan.

Batay sa nakasulat sa saligang batas ng ENTA, mabigat ang nilalayon 
nitong makamit. Natutupad ba talaga ng ENTA ang layunin nitong 
makahubog ng mga miyembrong “handa sa pagpapakilos ng sambayanan sa 
pamamagitan ng mga makabuluhang pagtatanghal?” Nakakamit man o hindi, 
paanong nananatili pa ring buhay at patuloy na umuunlad ang isang sosyo-
politikal na organisasyon na nabuo sa loob ng isang institusyong eksklusibo? 

Nilalayon ng pag-aaral na ito na tugunan ang mga suliraning nabanggit 
sa pamamagitan ng pagtalunton sa tradisyong pantanghalan at sosyo-politikal 
ng institusyong pinag-uugatan ng ENTA—ang Ateneo. Tungo sa layuning 
ito, sinisiyasat ng pag-aaral ang kasaysayan ng Ateneo at ng pakikilahok nito 
sa mga pangyayaring pambansa sa mga nagdaang dekada. Kasabay nito, 
sinisiyasat din kung paanong umusbong ang tradisyong pantanghalan ng 
Ateneo mula pa sa panahon ng mga Heswitang Español hanggang sa unang 
pagtatatag ni Rene Javellana, S.J. sa Ateneo ENTABLADO.

Ang Pagtatanghal Bilang Kasangkapang Panrelihiyon 
ng mga Heswitang Español

Ang mga Heswita at ang mga “Representación Escénica”

Sa punto-de-bista ng mga Español, walang kahit anong anyo ng dula ang 
Pilipinas bago sila dumating sa kapuluan. Ayon sa mga pag-aaral nina 
Vicente Barrantes at Wenceslao Retana ukol sa dula sa Pilipinas, walang 
dokumentong magpapatunay na may dula, o “representación escénica” 
ang mga katutubong Filipino (Fernandez, “Historical Notes” 375). Ang 
kaisipang kolonyal na ito ay pabubulaanan naman ni Nicanor Tiongson 
sa kaniyang sanaysay na “What is Philippine Drama?” noong 1975 gamit 
ang lente ng mimesis o paggagagad. Ginigiit niya na may dula na ang mga 
katutubong Filipino sa anyo ng mga ritwal, sayaw at kaugalian na hindi 
lamang nakilala ng mga Europeo dahil limitado ang kahulugan ng huli ng 
dula sa representación escénica. 

Gayunpaman, mahalagang pagtuonan ng pansin ang mga pag-aaral ni 
Retana. Bagamat isinasantabi niya ang mga dula ng katutubong Filipino, 
interesante ang punto niya ukol sa mga pinakaunang representación escénica 
na itinanghal sa Pilipinas. Sa madaling sabi, itinuturo niya ang mga Heswita 
bilang mga tagapagdala ng representación escénica sa Pilipinas. At pinatibay 
niya ang kaisipang ito sa pamamagitan ng pagsasalaysay ng iba-ibang mga 
pagtatanghal na pinangunahan ng mga Heswita sa bansa. Ilan lamang sa 
mga halimbawang ito ay ang pagtatanghal ng comedia na isinulat ni Vicente 
Puche, S.J. sa isang paaralan sa Cebu noong 1598 (“Historical Notes” 377-
378), at ang paggamit ng pagtatanghal bilang paraan ng pagtuturo sa Colegio 
de San Jose at Colegio de Manila (380-381).

Mapagtatanto bilang huli mula sa mga tala ni Retana ang mga sumusunod: 
1) ang mga pinakaunang nagtatanghal ng mga representación escénica ay ang 
mga estudyanteng lalaki, at 2) ginagamit ang mga representación escénica 
bilang instrumento ng pagtuturo ng kaisipang kolonyal at ng relihiyon gamit 
ang wika ng dayuhan. 

Ang Ateneo sa Ilalim ng mga Heswitang Español

Ang paggamit ng mga Heswita sa dula upang maikintal sa mga Pilipino ang 
Katolisismo noong una silang dumating sa Pilipinas ay lilitaw rin sa mga 
Heswitang Español na unang namahala sa Ateneo. Noong 10 Disyembre 
1859, nagbanyuhay ang Escuela Municipal at naging Ateneo Municipal 
nang hiniling ng mga magulang ng Maynila na pamunuan ng mga Heswita 
ang paaralan (Arcilla 10). Sa isang banda, ang Escuela Pia/Municipal 
ay pinopondohan ng pamahalaan, kaya’t maaaring tingnan ito bilang 
pampublikong paaralan. Ngunit sa kabilang banda, may lumilitaw na padron 
sa mga estudyante ng paaralan. Binubuo ang mga estudyante ng mga lalaking 
mula sa pamilyang Español, Mestizo, o banyaga. Ika nga ni Arcilla:

The Escuela Pia was not for all the boys in Manila, but only for the sons of 
Spaniards and criollos and other “influential” families. So, too, the Jesuits had 
been running schools in Europe and the Americas in the same selective program, 
accepting only the few who, they believed, could become future leaders and the 
leaven of society. (15)

Noon pa man, ang Ateneo, o ang Escuela Pia/Municipal, ay 
isang paaralang eksklusibo para sa mga taong pasok sa pamantayan ng 
institusyon—mga taong mamumuno ng bansa sa hinaharap na kadalasan 
ay may mga dugong banyaga, mayayaman, o mataas na posisyon sa lipunan.

Bilang isang Heswitang paaralan, ang programa ng pag-aaral sa Escuela 
ay inspirado ng Ratio Studiorum, o mga Heswitang prinsipyo sa pagtuturo. 

Aabot ng limang taon ang pag-aaral ng mga estudyanteng edad 9-12. At sa 
kanilang pag-aaral, inaasahang makapapasa ang bawat isa sa mga asignaturang 
relihiyon, urbanidad (GMRC sa kasalukuyan), pagbabasa, pagsusulat, 
balarilang Español, kasaysayan, heograpiya, matematika, pisika, at kimika. 
Nag-aalok din ang escuela ng mga elektib sa wikang Pranses, Musika, at 
pagguhit (Arcilla 15-16).

Mula sa programa ng pag-aaral ng Escuela Municipal, mapapansin ang 
ilang bagay. Una, tulad ng inaasahan, hindi mawawala sa programa ang 
mga asignatura—gaya ng relihiyon at urbanidad—na nagtuturo ng pag-
iisip at pagkilos sang-ayon sa Katolisismo. Sa kabilang banda gayunman, 
bilang isang paaralang primarya, makikitang mabigat din sa mga sekular na 
paksa ang programa. Kahit na bata pa lamang ang edad ng mga mag-aaral, 
gayong paaralang primarya nga ang Escuela, itinuturo na sa kanila ang 
mga asignatura tulad ng pisika at kimika na itinuturo sa mas matatandang 
edad sa kasalukuyan. Samakatwid, lumilitaw sa mismong programa ng 
Escuela Municipal ang pagiging progresibo nito lalo sa konteksto ng isang 
lipunang kolonyal.

Ang Dulang Atenista sa Ilalim ng mga Heswitang Español

Sa panahong namahala na ang mga Heswita sa Escuela Municipal sa 
kalagitnaan ng ika-18 siglo, laganap na ang Teatro Tagalo sa Maynila. Sa 
panahong ito nagsimulang magtayo ng mga bahay-tanghalan katulad ng 
Teatro Tondo, Gran Coliseo de Binondo, Teatro de Variedades, at ang Teatro 
Zorilla. Ang mga bahay-tanghalang ito ay naging lunan ng pagtatanghal ng 
mga drama, mga komedyang Tagalog, at mga comedia at zarzuelang Español. 
At ang nagtatanghal ng mga dulang ito ay hindi mga bahagi ng relihiyosong 
orden kundi mga taong tinitingnan ang pagtatanghal bilang hanapbuhay na 
napagkakakitaan (Fernandez, Palabas 12-13).

Samakatwid, kasabay ng pagsilang ng Ateneo ang propesyonalisasyon at 
sekularisasyon ng dula lalo na sa mga siyudad tulad ng Maynila. Gayunpaman, 
mainam ding banggitin na kasabay ng direksiyong ito ng dula, nagpatuloy pa 
rin ang mga ritwal, sayaw, at kaugalian ng mga katutubong Filipino na hindi 
nasakop ng mga Español, pati na ang mga dulang itinatanghal kaugnay ng 
mga relihiyosong tradisyon.

Sapagkat ang Escuela Municipal ay isang paaralang pinamamahalaan ng 
Katolikong ordeng ginagamit ang sining ng pagtatanghal upang magturo, 
buhay na buhay rin ang dula sa Ateneo sa panahong ito. 

Kahit may mga babaeng karakter sa dula, katulad halimbawa ng birheng 
Maria, tanging mga lalaki lamang ang makikitang mga aktor sa mga dulang 

Atenista. Sapagkat ang Escuela Municipal ay isang paaralang panlalaki, at ang 
mga dula ay kasangkapan ng pagtuturo sa mga estudyante, tanging ang mga 
estudyanteng lalaki lamang ang mga gumaganap sa dula. Dagdag pa, kaiba sa 
mga Teatro Tagalo sa labas ng paaralan kung saan binebenta sa publiko ang 
mga dula, tanging mga estudyante at ang mga pamilya ng estudyante lamang 
ang maaaring makapanood ng mga dula sa Ateneo (Fernandez, “Historical 
Notes” 391).

Itinatanghal naman ang mga dula sa salón de actos. Ang salón de actos ay 
isang bulwagang ginagamit hindi lamang para sa pagtatanghal; ito ay nagiging 
espasyo rin para sa mga panayam at pagdiriwang ng mga “social and literary 
elite” ng Maynila (Bernad 3-4).

Mula sa lahat ng ito, makikita na ang dula sa Ateneo ay, katulad ng 
paaralan mismo, eksklusibo. Ngunit kung eksklusibo ang dula para lamang 
sa mga kasapi ng paaralan—ang elite—ano naman ang gamit nito para sa 
mga nakalalahok dito?

Una sa lahat, kailangang linawin na ang dula sa Ateneo, mula sa panahon 
ng mga Heswitang Español hanggang sa mga Americanong Heswita, ay hindi 
gawaing pang-organisasyon. Ibig sabihin, walang iisang pangkat panteatro 
ang Escuela Municipal. Sa halip, isa itong gawaing pampaaralan kung saan 
sangkot (o maaaring makisangkot) ang bawat isa. Ang mga pagtatanghal 
ng mga Atenista sa salón de actos ay lagi’t laging bahagi ng pagdiriwang 
ng mga relihiyosong aktibidad. At isang mahalagang pista sa Ateneo kung 
kailan bahagi ang pagtatanghal sa pagdiriwang ay ang Pista ng Imakulada 
Konsepsiyon tuwing Disyembre 8 (3). 

Sa katunayan, isa sa mga naging pagtatanghal bilang bahagi ng 
pagdiriwang ng Pista ay noong 1880, kung kailan itinanghal ang “Junto 
Al Pasig” ni Jose Rizal. Inanyayahan siya ng mga Heswita na magsulat ng 
dula para sa pagdiriwang nang magwagi siya nang dalawang beses sa Liceo 
Artistico-Literario de Manila (Fernandez, “Historical Notes” 391).

Sa kabuoan, makikita na sa ilalim ng mga Heswitang Español, ang dula 
sa Ateneo ay: 1) eksklusibo sa mga lalaking aktor, at sa mga manonood na 
Atenista; at 2) ginagamit para sa mga relihiyosong gawaing pampaaralan. 

Mula rito, may palaisipang lilitaw. Sapagkat relihiyoso ang gamit 
ng dula, at dahil mga elite ang mga estudyante ng Escuela Municipal, 
nangangahulugan ba ito na ang mga Atenista sa panahon ng mga Español ay 
sunud-sunuran lamang sa mga prayle at kolonisador? 

Maraming mga kasangkot ng Himagsikan ng 1896 ang nagtapos 
sa Ateneo. Sa katunayan, inakusahan ang mga Heswita na kasabwat 

sa himagsikan dahil daw ang edukasyong binibigay ng paaralan ay 
nakapagbibigay-kaliwanagan sa mga estudyanteng mestizo at indio. At 
bagamat tinatwa ng mga Heswita ang mga akusasyon, kinilala pa rin ng mga 
Atenistang bahagi ng rebolusyon ang kanilang edukasyong Atenista bilang 
malaking bahagi ng kanilang pagkamulat. Sa katunayan, sa isang artikulo ni 
Antonio Luna sa La Republica Filipina, lantaran niyang itinuro ang edukasyong 
nakuha sa mga Heswita bilang instrumental sa paghahanap niya, at ng mga 
kasama niyang rebolusyonaryong nagmula sa Ateneo, ng kalayaan (Arcilla, 
“From Escuela Pia” 26-28).

Itong paghahanap ng kalayaan ng mga Atenista ay lilitaw rin, pahapyaw 
man, sa nabanggit na dulang Atenista ni Rizal na “Junto Al Pasig.” Sa isang 
banda, ang pagtatanghal ng kaniyang dula ay bahagi ng pagdiriwang ng 
pista, isang relihiyoso at kolonyal na gawain. Ngunit sa kabilang banda, may 
pailalim na haplos ng paghihimagsik sa mismong pagkakasulat ni Rizal ng 
dula dahil sa pagpasok niya rito ng karakter na diwata, ang “diablo nacional” 
(Fernandez, “Historical Notes” 391). Samakatwid, maaari ring tingnan ang 
“Junto Al Pasig” bilang isa sa mga primordiyal na dulang sosyo-politikal 
ng Ateneo.

Ang Pagtatanghal Bilang Panturo ng mga Heswitang 
Americano ng Kaisipang Kolonyal

Ang Transisyon Patungong Ingles 

Nang palitan ng mga Americanong mananakop ang mga Español, maraming 
hinarap na pagsubok ang Ateneo. Una sa lahat, nagtatag ang pamahalaang 
kolonyal ng sistema ng pampublikong edukasyon kaya nawala ang 
pagpopondo ng pamahalaan ng Maynila sa Ateneo. Dagdag pa, lumakas ang 
negatibong sentimyento sa mga Katolikong paaralan dahil sa pagdagsa ng mga 
Protestanteng Sekta na namahala sa mga pampublikong paaralan, alinsabay 
sa impluwensiyang Mason sa mga opisyal ng pamahalaang kolonyal (Bernad 
6). Nakaambag din sa namayaning negatibong sentimyento laban sa mga 
may kaugnayan sa mga orden ang paglaganap ng mga dula at panitikan na 
nagsasatirika sa mga prayle at madre (Arcilla, “Ateneo’s Critical years” 39).

Dahil sa mga hamong ito dala ng nagbabagong panahon, naging malaking 
debate sa mga Heswitang Español ang wika ng pagtuturo sa Ateneo. Bagamat 
itinuturo ang Ingles sa kurikulum bilang isang elektib, hindi katumbas ang 
bigat na ibinibigay rito kumpara sa iba pang wikang banyaga kaya hindi 
rin talaga nahasa ang mga Atenista sa paggamit nito (Bernad 4). Sa huli, 
napagdesisyunan na rin na kinakailangang makiangkop ng paaralan sa 
nagbabagong lipunan upang matugunan nito ang negatibong sentimyento 



Paloob at Palabas ng Ateneo ENTABLADO 9

https://archium.ateneo.edu/katipunan/ •  © Ateneo de Manila University

sa mga Katolikong paaralan. Kaya noong Hunyo 1921, dumating sa Maynila 
ang 20 Americanong Heswita upang palitan ang mga Heswitang Español sa 
Pilipinas (Arcilla, “Ateneo’s Critical Years” 43). Sa pamumuno ni Francis 
X.A. Bryne, S.J., nagbago ang programa ng Ateneo upang tularan ang 
programang Americano. Pinalakas din ng mga Americanong Heswita ang 
mga gawaing pangmag-aaral tulad ng palakasan, pagsasanay sa militar (Corps 
de Cadet), at siyempre, ang dulang pampaaralan (46).

Nang dumating ang mga Heswitang Americano sa Ateneo, nakaranas 
na ang mga Atenista na magtanghal ng dula sa wikang Ingles. Simula 1906, 
naging gawi na sa Ateneo ang pagtatanghal ng dalawang dula bawat taon; 
ang itinuturing na pangunahing produksiyon na nasa wikang Español ay 
ang dulang itinatanghal kasabay ng pagdiriwang ng Imakulada Konsepsiyon 
tuwing Disyembre 8, samantalang ang ikalawang produksiyon naman na 
itinatanghal tuwing Setyembre/Oktubre o Enero/Pebrero ay nasa wikang 
Ingles (Bernad 3).

Samakatwid, sa panahon ng pagtatransisyon mula mga Heswitang 
Español patungo sa mga Americanong Heswita, nanatili pa rin ang gamit 
ng dula sa Ateneo para sa relihiyosong pagdiriwang. Ngunit, sa harap ng 
bagong kolonyal na pamahalaan, naging oportunidad din ang dula upang 
mahasa ang mga mag-aaral sa paggamit ng wikang Ingles. Sa katunayan, ang 
salón de actos ang nagsilbing entablado ng pinakaunang mga produksiyon 
ng dula ni William Shakespeare sa Pilipinas—ang Merchant of Venice noong 
1910, at Richard III noong 1917 (4). Itong pagpapahalaga sa mga dula ni 
Shakespeare bilang kasangkapan ng pagtuturo ng Ingles ay lalong mapalalakas 
pagdating ng mga Americanong Heswita. Ang tradisyon ng pagtatanghal kay 
Shakespeare ay ipagpapatuloy hanggang sa kasalukuyan, ngunit nang may 
pagtatangka nang isalin siya sa Filipinong wika at konteksto ng Tanghalang 
Ateneo, Dulaang Sibol, at Teatro Baguntao.

At habang nangyayari itong mga debate ukol sa wika at patuloy na 
pagtatanghal ng mga dula para sa relihiyon at para sa paghahasa ng wikang 
banyaga, ibang-iba ang nangyayari sa dula sa labas ng paaralan.

Bukod sa pamamayagpag ng sarsuwela, komedya, at drama, may 
isang partikular na anyo ng drama na, inspirado sa diwa ng Himagsikan 
ng 1896, pailalim na pumupuna sa mga Americanong mananakop. Ito ay 
ang mga dramang nagtatampok ng alegoryang politikal na nananawagan sa 
paghihiwalay ng Pilipinas mula sa America. Tinawag ang mga dulang ito na 
seditious drama o drama simbolico (symbolic drama) dahil ito ay mga pagtatanghal 
sa panahong ipinatupad ng mga Americano ang Sedition Law na nagbabawal 
sa mga akdang nananawagan ng kasarinlan, at ang Flag Law na nagbabawal sa 
pagtataas ng watawat ng Pilipinas (Fernandez, Palabas 17-18). Samakatwid, 

ang mga drama simbolico ang maituturing na pinakaunang dulang sosyo-
politikal sapagkat pinupuna ng mga dulang ito ang mga naghaharing uri at 
ang imperyo. Ito ang ninuno ng iba-ibang uri ng dula na lilitaw sa panahon 
ng rehimeng Marcos, at ang diwang sosyo-politikal nito ang tinatangka ng 
ENTABLADO na palagiang isabuhay sa mga pagtatanghal nito hanggang 
sa kasalukuyan.

Ang Americanisasyon ng Ateneo at ng Dula

Sa ilalim ng mga Americanong Heswita, isinilang ang pangalang Ateneo 
Players’ Guild (APG) para sa mga Atenistang nagtatanghal ng dula. Ang 
pagsilang ng isang pangalan para sa grupong nagtatanghal ng dula ay 
maaaring pakikisabay ng Ateneo sa propesyonal na mga pangkat panteatro 
na may kani-kaniyang pangalan. Gayunpaman, kailangang linawin na ang 
Ateneo Players’ Guild ay hindi pa isang organisasyon na katulad ng ENTA 
sapagkat, katulad pa rin noong panahon ng mga Heswitang Español, ang 
pagtatanghal ng mga dula sa Ateneo ay isang pampaaralang gawain pa rin 
kung saan sangkot ang lahat mula sa iba-ibang antas ng paaralan. Samakatwid, 
nagsasama-sama sa iisang produksiyon ang mga estudyante mula mababang 
paaralan hanggang mataas na paaralan. Katulad din noong panahon ng mga 
Heswitang Español, ang mga estudyante lamang ang umaarte sa dula, kaya’t 
pawang mga lalaki lamang ang nakatutungtong sa entablado. Bilang huli, 
ipinagpatuloy rin ng APG ang tradisyon ng pagtatanghal ng mga dula sa Pista 
ng Imakulada Konsepsiyon—kaya, nanatili pa rin ang relihiyosong gamit ng 
dula (Bernad 20).

Mapapansing halos walang pinagkaiba ang dula sa Ateneo sa ilalim ng 
mga Americanong Heswita at mga Heswitang Español. Ngunit dahil nga 
layunin ng Ateneo na mapabuti ang imahen nito sa publikong nagiging 
Americanisado, tinangka ng Ateneo na buksan ang mga pagtatanghal ng 
APG sa publiko. Hindi na lamang limitado sa mga estudyante at pamilya 
ng mga estudyante kalaunan ang mga dula. Sa pinakaunang pagkakataon, 
nagkaroon ng pagkakataon ang mga tagalabas na mapanood ang dulang 
Atenista. Dagdag pa, upang mapalapit sa mga makapangyarihan ng bansa, 
madalas na iniimbitahan ng Ateneo ang iba-ibang opisyal ng pamahalaan 
bilang panauhing pandangal. Iniimbitahan din sa mga pagtatanghal na ito 
ang iba-ibang mga akademiko at mamamahayag upang makabuo ng mabuting 
koneksiyon sa mga nabanggit at upang maisapubliko ang kasanayan ng Ateneo 
sa paggamit ng wikang Ingles sa pagtatanghal. Ang mga pampublikong 
pagtatanghal na ito ay tinatawag na “Gala,” at hanggang sa kasalukuyan ay 
ginagamit pa rin ang terminong ito ng mga pangkat panteatro ng Ateneo. 
Sa huli, dahil sa mga hakbang na ito, nakakuha ng positibong resepsiyon 
sa pahayagan at akademikong komunidad ng Maynila ang eskuwelahan 

(6). Higit sa lahat, pagdating ng 1926, maitataguyod na ng Ateneo ang 
sarili bilang paaralang nakabubuo ng mga produksiyong pangmag-aaral na 
kinikilala sa pahayagan bilang mahuhusay sa paggamit ng wikang Ingles 
(21). Itong imahen ng Atenista bilang mahusay sa Ingles ay patuloy na 
namamayagpag sa popular na kamalayan hanggang sa kasalukuyan.

Sa pamamagitan ng pagtatanghal ng mga dulang nasa wikang Inggles, 
naitaguyod ng Ateneo ang sarili sa isang Americanisadong Pilipinas. Ngunit 
mainam ding banggitin na hindi lamang pampaganda ng imahen ang naging 
gamit ng mga pampublikong pagtatanghal ng APG. Sapagkat ang mga gala 
ay bukas sa publiko, nakalikom ng pondo ang mga palabas na ito. Kaya, ang 
salaping kinita sa mga produksiyon ay nagiging oportunidad din ng Ateneo 
upang magkawanggawa. Halimbawa, ibinigay ang bahagi ng kita ng isang 
produksiyon sa pangkat ng mga leprosong inaalagan ng mga Heswita sa 
Culion (8-9).

Nagpatuloy ang Dula sa Harap ng mga Sakuna: Dekada 1930-1940

Ang dekada 1930 hanggang dekada 1940 ay isang panahong masalimuot 
para sa Ateneo at sa Pilipinas. Ngunit sa harap ng iba-ibang mga sakunang 
pinagdaanan ng Ateneo, isinabuhay ng paaralan ang kasabihan sa Ingles na 
“the show must go on!”

Haharapin ng Ateneo ang pinakauna nitong sakuna noong 13 Agosto 
1932. Sa gabi ng araw na iyon, masusunog ang Santa Isabel College at sa 
kasamaang-palad, aabot sa Ateneo ang apoy (Bernad 69-70; Arcilla, “Ateneo’s 
Critical Years” 49). Sapagkat nasunog ang malaking bahagi ng mga gusali ng 
paaralan, mapipilitan ang paaralang lumipat sa isa nitong gusali sa Padre 
Faura, Ermita (Bernad 72-73). Matapos ang isang buwan ng renobasyon, 
nagpatuloy ang Ateneo sa bagong espasyo. Sa mga panahong makalipas ang 
sunog din masasaksihan ang pagtataas ng kalidad ng pagtatanghal ng Ateneo 
dahil sa muling pagbabalik ni Henry Lee Irwin, S.J. bilang direktor ng 
dramatics ng Ateneo. Siya ang magpapanukala na bumuo ng bahay-tanghalan 
sa Padre Faura, ang Auditorium na kalauna’y mababansagang “the best 
theatre in the Orient” (78-79). 	  

Simula nang mabuo ang Auditorium noong 1936, malaki ang naidulot 
nito parehas sa larang ng dula at sa Ateneo. Kung dati, limitado lang sa 
isa ang mga pampublikong palabas dahil sa limitasyon sa espasyo, ngayon, 
malaya na ang Ateneo na magtanghal ng maraming palabas. Simula 1937, 
may apat nang uri ng pagtatanghal. Una na rito ang “semi-public religious 
night” na mga palabas kung saan nanonood ang mga Heswita at iniimbitahan 
ang mga mamamahayag, at nagsisilbi rin ito bilang huling dress rehearsal. 

Maaari itong maihalintulad sa Critic’s Night at Press Night ng mga pangkat 
panteatro ng Ateneo sa kasalukuyan. Ikalawa, may “student’s night” kung 
saan mga mag-aaral lamang ang mga manonood. Ang huling dalawa ay ang 
“matinee” at ang nakagawiang gala night na parehas na ginagawa pa rin ng 
mga pangkat panteatro ng Ateneo sa kasalukuyan (113).

Kinikilala ang mga pagtatanghal sa Ateneo Auditorium noong naturang 
panahon bilang bukal o batis ng mga inobasyong panteatro sa Pilipinas. 
Sa Auditorium pinakaunang gumamit ng mga hagdan bilang plataporma 
upang makataguyod ng iba-ibang taas ng mga aktor. Ang Auditorium din 
ang unang bahay-tanghalan na gumamit ng cyclorama, scrim, mikropono 
at loudspeaker (112). Sa panahong iyon, maituturing ang Auditorium bilang 
ang pinakamodernong bahay-tanghalan sa Pilipinas. 

Sa kasamaang-palad, sa pagdating ng mga mananakop na Hapon, 
malilimita ang mga malalaking pagtatanghal ng APG sa Auditorium. 
Dalawang pagtatanghal lamang sa loob ng apat na taon ang magaganap 
(210). Maiuugat ito sa digmaan ng 1945 kung saan ginamit ang Ateneo bilang 
himpilan ng mga ROTC Cadet na makikisangkot sa digmaan (156). 

Ang Katolikong Aksiyon sa Diwa ni Joseph Mulry, S.J.

Sa harap ng paglaganap ng komunismo at ng negatibong tingin sa Simbahang 
Katolika, lumakas noong dekada 1930 ang diwa ng Katolikong Aksiyon 
na aabot sa Ateneo. At kung si Henry Lee Irwin, S.J. ang naging daan sa 
pagbabagong pandula noong dekada 1930, si Joseph Mulry, S.J. naman ang 
nanguna sa pagsasabuhay ng Katolikong Aksiyon sa paaralan.

Naniniwala si Mulry na upang malabanan ang Ateistang Komunismo 
na lumalaganap sa hanay ng mga manggagawa at magsasaka, mahalagang 
tugunan ang mga problema ng naturang mga sektor gamit ang lente ng Rerum 
Novarum ni Leo XIII at Quadregesimo Anno ni Piux XI (Hofileña 72-73). Ang 
pagbibigay-halaga sa pakikinig at pakikiisa sa mga manggagawa at magsasaka 
ay sinikap niyang maipasa sa mga mag-aaral sa pamamagitan ng pagtatatag ng 
iba-ibang mga gawaing pangmag-aaral. Ilan sa mga gawaing pinasimulan niya 
ay ang Senior’s Round Table Conference, ang Bellarmine Evidence Guild, at 
ang Social Justice Crusade. 

Maihahalintulad ang mga aktibidad na pinasimulan ni Mulry sa mga 
gawaing sosyo-politikal ng ENTABLADO at ng iba pang mga sosyo-politikal 
na organisasyon ng Ateneo sa kontemporanyo. Ang paghasa ng mabisang 
pamamahayag upang makapagdiskurso ukol sa mga usaping panlipunan 

sa Senior’s Round Table Conference ay katulad ng mga kapihan session, 
education session at political situationer ng ENTABLADO. Maihahalintulad 
naman sa mga immersion na dinaranas ng mga Atenista sa kasalukuyan 
ang pagdayo ng mga kasapi ng Bellarmine Evidence Guild noon sa mga 
probinsiya. At huli, naging malikhain ang Social Justice Crusade sa 
paglilimbag ng Katolikong kaisipan kaugnay ng usaping panlipunan, katulad 
ng paggamit ng sining ng pagtatanghal ng ENTA upang matalakay ang mga 
usaping panlipunan. 

Ang Pagtatanghal Tungo sa Kilusang Filipinisasyon

Ang Pilipinas at ang Dula Bilang Neokolonyal

Naiwang guho ang maraming gusali ng Maynila, kasama na ang Ateneo, 
makalipas ang Labanan ng Maynila noong Abril 1945. Sa harap ng kamatayan 
at pagkawasak, nakamit na rin ng bansa ang kasarinlan mula sa mga dayuhang 
mananakop. Ngunit sa kabila ng kalayaang ito, mahaba pa rin ang lalakbayin 
ng bansa tungo sa dekolonisasyon.

Ang mga namayaning dula mula 1946 hanggang 1964 ay inilarawan 
ni Pamela del Rosario Castrillo bilang dulang burgis sa wikang Ingles. 
Sapagkat malaya na ang Pilipinas mula sa mga Hapon na nagbawal sa wika at 
kulturang Americano, muling nagkaroon ng pagkakataon ang mga elite, na 
naimpluwensiyahan ng Americanong kaisipan bunga ng Americanisadong 
edukasyon, upang magtanghal ng mga dulang kanluranin at orihinal na 
nasa Ingles (529). Kalakhan ng mga artista sa teatro na nagtatanghal ng 
mga tinaguriang lehitimong dula sa Ingles ay mga nasa akademya, at may 
pinansiyal at lohistikal na kakayahang magtanghal bunga ng pagpopondo 
ng mga negosyante (530). Isa pang malaking salik sa pagdami ng mga dula 
sa wikang Ingles sa panahong ito ay ang pagkakatatag ng Palanca Memorial 
Awards at ang pagtatampok nito ng kategoryang one-act play in English 
noong 1954 (Fernandez, Palabas 21).

Ang paghahari ng mga dulang elite sa wikang Ingles—mula sa mga 
kanluraning dula na itinatanghal sa Pilipinas hanggang sa mga orihinal 
na dulang isinulat ng Pilipinong manunulat sa wikang Ingles—ay 
magpapatuloy hanggang sa dekada 1960. Sa panahong ito, ang pangunahing 
pinahahalagahan ng mga manonood na edukado at elite sa mga dula ay 
ang pagtatasa sa kahusayan ng mga aktor na gamitin ang naturang wikang 
banyaga, at hindi ang mismong kuwento o panlipunang implikasyon ng dula 
(22). Magpapatuloy ang paghahari ng dula sa wikang Ingles hanggang sa 
pagsisimula ng kilusang dekolonisasyon ng dekada 1960.

Ang Ateneo at ang Dula Makalipas ang Digmaan

Ang mga taong 1945 hanggang 1952 ay mga taon ng transisyon para sa 
Ateneo. Habang nagpatuloy ang Ateneo sa mga Quonset Hut sa guho ng 
Padre Faura, pinasimulan na rin ni William Masterson, S.J. ang paglipat ng 
Ateneo patungong Balara (Dacudao 120).

Nang mawasak ang mga gusali ng Ateneo sa Padre Faura bunga ng 
digmaan, hindi nakaligtas dito ang Auditorium. Gayunpaman, mapalad 
na naligtas ang Gymnasium, isang binubungang palaruan. Kaya, nang 
sinubukang ayusin ng Ateneo ang mga gusali noong 1945, kasama rito 
ang pagtatayo ng entablado sa Gymnasium upang magsilbi rin itong 
auditorium. Simula 1946, ang Gymnasium na ito ang nagsilbing salón de 
actós/auditorium ng Ateneo bago lumipat ang paaralan sa Loyola Heights sa 
Lungsod Quezon (Bernad 164).

Malaki ang pagbabago ng lohistika ng dula sa Ateneo makalipas 
ang digmaan. Sa mga taong 1947 hanggang 1952, nagtatanghal sila sa 
binubungang palaruan. Bagamat malaki ang kaibahan nito sa Auditorium, 
inilarawan ni Bernad ang panahong ito bilang panahong napagyaman ng mga 
Atenista ang sariling kakayahan hindi lamang sa pag-arte kundi sa pagsulat at 
pagdirehe rin. Malaking impluwensiya rito ang muling pagbabalik ni Henry 
Lee Irwin bilang direktor ng dramatics ng Ateneo (167).

Mula 1947 hanggang 1952, nagtanghal ang mga Atenista ng samot-saring 
dulang may isang yugto. Ngunit sa pagkakataong ito, hindi na nakukulong 
sa desisyon ng isang Heswita ang dulang itatanghal at ang direksiyon kung 
paano ito isasagawa. Sa halip, ibinigay na sa mga Atenista ang kalayaang 
pumili o lumikha ng sariling dula. Inaasahan ang bawat klase sa mataas na 
paaralan at sa kolehiyo na bumuo ng isang dula na itatanghal sa tinatawag 
na Dramatic Evening. Nahihimok ang mga klase na bumuo ng mahuhusay na 
pagtatanghal dahil kapag nakapagtanghal na ang bawat klase, pipili si Irwin 
ng tatlong pinakamahusay na dula na, bukod sa makatatanggap ng premyong 
salapi, muling itatanghal sa pinakamalaking Dramatic Evening kung saan 
imbitadong manood ang publiko (171).

Ang diwa ng pagbibigay ng oportunidad sa mga mag-aaral na bumuo 
at pamunuan ang produksiyon ng isang dula habang tagagabay lamang ang 
propesor ay nagpapatuloy pa rin sa kasalukuyan. Maitatawid ito sa mga 
newbie production at laboratory production ng mga pangkat panteatro ng 
Ateneo. Ang pagkagiliw sa pagtatanghal ng kalipunan ng mga isang yugtong 
dula sa iisang produksiyon ay makikita ring isang tradisyong ipagpapatuloy ng 
ENTA sa pangunguna ni Rene Javellana, S.J. Panghuli, ang paghihikayat sa 
mga mag-aaral na bumuo ng mga dula para sa isang paligsahan ay maitatawid 

ni Onofre Pagsanghan pagdating ng dekada 1960 sa pagpapasimula niya 
ng “Paligsahang Pandulaan” na ipagpapatuloy pa rin ng mataas na paaralan 
hanggang sa kasalukuyan sa pinaikling pangalan na “PALIG.” 

Bagamat maganda ang naging direksiyon ng mga Dramatic Evening 
sa paghubog ng pandulang kasanayan ng mga mag-aaral, mahihinto ito 
noong 1952, kasabay ng paglipat ng Ateneo sa Loyola. Sa dulo ng taong 
pampaaralang 1951-1952, bago pa matapos ang nagaganap na Dramatic 
Evening, opisyal na sinuspinde ng Ateneo ang dramatics sa paaralan. 
Ipinagbawal ang dula dahil nakita ng pamunuan ng paaralan na nagiging 
hadlang na ang dula sa pag-aaral ng mga Atenista (193).

Bago nangyari ang pagpapahinto ng dula sa Ateneo, malaki ang 
pagpapahalaga ng mga Atenista sa dula. Hindi lamang nila ito itinuturing na 
dagdag na gawain, kundi isa sa mga sentral na gawaing nagpapaka-Ateneo sa 
kanilang edukasyon. Ngunit simula nang mahinto ang dramatics sa buong 
paaralan, unti-unti nang nagbago ang tingin ng mga estudyante sa dula. 
Ang dula ay hindi na sentral na gawain kundi isang dagdag na gawain, o 
pampalipas-oras na lamang (194). 

Kaya, mula nang lumipat sa Loyola ang Ateneo, mawawala na ang mga 
dula na nakagawian ng Ateneo mula pa noong panahon ng mga Heswitang 
Español kung saan sangkot ang mga estudyante mula mababang paaralan 
hanggang kolehiyo. Gayunpaman, hindi ibig sabihin nito na mawawala na 
ang diwa ng pagtatanghal sa Ateneo. 

Ang Cold War Bilang Mitsa ng mga Kilusang Pangmag-aaral

Sa palibot ng pagbuo ng ENTA noong dekada 1980 ay ang mga kilusang 
pangmag-aaral na kumakaharap ng awtoritaryanismo. At upang higit na 
maunawaan ito, mainam na balikan ang mga salik ng pagsisimula ng mga 
kilusang ito sa dekada 1960.

Lumakas ang mga kilusang panlipunan noong dekada 1960 sa iba-
ibang mga bansa bunga ng tensiyong dala ng Cold War. Ang diwa ng 
aktibismo ay mararamdaman din sa Pilipinas sa anyo ng iba-ibang kilusang 
kumukuwestiyon sa neokolonyalismo ng America sa Pilipinas. Sa dekadang 
ito lalakas ang diskurso ukol sa pagnuot ng neokolonyalismo sa akademya 
sa pagkakalimbag ng “Miseducation of the Filipino” ni Renato Constantino 
noong 1966. 

Sa pagsisimula ng diskursong ito sa akademya, mapapaalab ang iba-
ibang kilusang pangmag-aaral laban sa neokolonyalismo sa pamahalaan at 

lipunan. Aabot ito sa karurokan sa simula ng dekada 1970 sa tinatawag na 
Sigwa ng Unang Sangkapat ng taong 1970. Mula Enero hanggang Marso, 
magliliyab ang iba-ibang kilos-protesta ng iba-ibang grupong pangmag-aaral 
laban sa patuloy na pagpapailalim ng rehimeng Marcos sa pamahalaang 
Americano at sa panawagan para sa makatarungang Constitutional 
Convention (Totanes 12-20).

Dekolonisasyon sa Dulang Filipino

Ang diwa ng dekolonisasyon at pagkukuwestiyon sa naghaharing uri ay 
maisasalin sa mga kilusan ng dulang Filipino sa panahon ding ito. Tinawag 
ni Castrillo ang mga dula mula 1965 hanggang 1968 bilang “theater of 
social concern” dala ng pagtatampok ng mga orihinal na dulang isinulat ng 
mga Pilipino ng mga katotohanang panlipunan. Dagdag pa, sa panahon ding 
ito lumakas ang mga kilusan ng pagsasalin ng mga dulang Ingles sa wikang 
Filipino sa pangunguna nina Wilfrido Maria Guerrero, Rolando Tinio, at 
Onofre Pagsanghan (“Philippine Political Theater” 530-531). Sa panahon 
ding ito, taong 1967, itinatag ni Cecile Guidote ang Philippine Educational 
Theater Association (PETA) na nangangarap bumuo ng isang pambansang 
dula na sumasalamin sa kalagayan ng bayan at naaabot ang karaniwang 
mamamayan (Fernandez, Palabas 23).

Sa labas ng mga bahay-tanghalan ng mga unibersidad at propesyonal 
na pangkat panteatro, lalakas din ang dula bilang kasangkapan ng mga 
kilusang pangmag-aaral. Sa panahon ng pagkakatatag ng iba-ibang pangkat 
pangmag-aaral, magtatatag ang mga pangkat na ito ng mga pangkat kultural 
na ginagamit ang pagtatanghal bilang instrumento sa pagpapahayag ng 
kanilang mga tindig sa mga kilos-protesta. Ilan sa mga pangkat kultural 
na namayagpag mula 1967 hanggang sa pagdeklara ng Batas Militar ay ang 
Panday Sining ng Kabataang Makabayan, ang Gintong Silahis ng Samahang 
Demokratikong Kabataan, ang Kamanyang ng Philippine College of 
Commerce, at ang Tanghalang Bayan na binuo ng mga kabataan ng Tondo 
(Atienza, et al. 4). 

Sa panahon ding ito magsisimula ang diskurso ukol sa papel ng sining 
at panitikan sa lipunan. Aabot ang diskursong ito sa pagtatag ng mga artista 
at manunulat ng Konsehong Tagapag-ugnay ng Rebolusyonaryong Sining 
(KONTRES) kung saan kinuwestiyon ng mga artista at manunulat ang 
naghaharing burgis at makakanluraning pamantayan ng sining at panitikan. 
Bunga ng diskusyong ito ng mga makabayang artista at manunulat, ang 
ilan pang kultural na organisasyon gaya ng Panitikan para sa Kaunlaran ng 
Sambayanan (PAKSA) ay ganap na nailuwal (4). 

Ang Kilusang Filipinisasyon sa Ateneo

Ang diwa ng kilusang Filipinisasyon sa Ateneo ng dekada 1970 ay maaaring 
iugat sa maraming salik. Bukod sa konteksto ng mga kilusang pangmag-aaral 
noong dekada 1960, maaari rin itong iugat sa paglakas ng aktibismo sa hanay 
ng mga Atenista, mula pa sa panahon ni Mulry, S.J. noong dekada 1930 
hanggang sa panahon ni Walter Hogan, S.J. noong dekada 1950. 

Bunga ng pagkilatis ni Hogan sa kalagayan ng mga manggagawa sa 
Pilipinas, binuo niya kasama ang kaniyang dating estudyante na si Johnny 
Tan ang Institute of Social Order (ISO) noong 1947. Layunin ng ISO na 
mapalaganap at maisapraktika ang mga Katolikong Paniniwalang Panlipunan 
sa kalagayan ng mga manggagawa (Dacudao 126). Inorganisa rin nina Hogan 
at Tan ang Federation of Free Workers (FFW) noong 1950 na nilalayong 
magbigay ng espasyo para sa diskurso sa pagitan ng iba-ibang manggagawa 
upang maipaglaban ang kanilang mga karapatan. (129). 

Samakatwid, kung sa panahon ni Mulry nakatuon ang mga gawaing 
sosyo-politikal sa edukasyon at pagpapakalat ng impormasyon, sa panahon 
naman ni Hogan higit na nabigyang-diin ang halaga ng pakikipagdiyalogo 
kasama ang mga komunidad at sektor na nais abutin. At aabot sa kolehiyo 
itong diwa ng pakikiisa sa mga komunidad ni Hogan. Bunga ng impluwensiya 
ni Hogan, matatatag sa kolehiyo sa pangunguna ni John J. Carroll, S.J. 
ang Social Order Club (SOC) na naglayong magbigay-tulong sa FFW sa 
pamamagitan ng pagbebenta sa Escolta at Quiapo ng mga pahayagang 
inililimbag ng FFW. Instrumental ang ISO at SOC sa matagumpay na 
panawagan sa kongreso ng bansa na ipasa ang R.A. 875, o ang Magna Carta 
of Labor noong 1953 (131-133).

Ang diwa ng pakikilahok sa mga usaping panlipunan na nasindihan 
nina Mulry at Hogan ay higit na mapaaalab ng mga pangyayari parehas sa 
Pilipinas at sa mundo noong dekada 1960. Gayunpaman, ang pinakaunang 
tahasang panawagan para sa Filipinisasyon sa loob mismo ng pamantasan 
ay ang pagkakalimbag ng artikulong “Down from the Hill” sa The Guidon 
noong 1968 (Totanes 9). Nananawagan ang mga Atenistang sumulat nito 
ng paggamit ng Filipino sa mga klase, pagsasa-Filipino ng mga aralin sa 
pamantasan, at ang pagpapalit ng mga Americanong administrador at 
paglalagay ng mga bagong Pilipinong tagapamahala (31).

Ibubunga ng kilusang Filipinisasyon ang mga pagbabago sa taong 
pampaaralang 1970-1971. Sa taong ito, itinatag ang Department of 
Philippines Studies. Naglimbag din ang The Guidon sa wikang Filipino 
bilang pakikiisa sa kilusang Filipinisasyon. Nagkaroon din ng protesta noong 
14 Disyembre 1971 sa anyo ng pagsusunog ng mga libro bilang pagtutol 

sa librong iniatas ni Joseph Landy, S.J. na pinondahan ng US Agency for 
International Development (32-33).

Panghuli, lumahok din ang mga Atenista sa mga kilos-protesta ng Sigwa 
ng Unang Sangkapat. Lumahok ang Ligang Atenista at KKK Ateneo na 
binubuo ng mga Atenista mula sa mataas na paaralan sa isang martsang bayan 
noong Marso 17 (20). Nakiisa rin ang mga Atenista sa Diliman Commune 
noong Pebrero 5 at 9, 1971 sa pamamagitan ng pagdaos ng isang protesta 
para sa mga tsuper ng jeepney sa harap ng Ateneo. Tumugon ang mga pulis 
dito at binugbog ang mga lumahok sa protesta, na pinagalitan pa ni Joaquin 
Bernas, S.J. dekano ng College of Arts and Sciences, at binantaan ng parusa 
kung hindi titigil ang mga mag-aaral (30-31).

Samakatwid, bagamat nagmula sa mga elite na pamilya ang karamihan ng 
mga Atenista, makikitang malakas ang diwa ng kanilang aktibismo. Higit na 
mapalilitaw ang pagkiling ng mga Atenista sa aktibismo nang magwagi ang 
isang mag-aaral na natdem (bahagi ng kilusang pambansa-demokratiko o national 
democratic movement), si Alex Aquino, bilang pangulo ng Student Council sa 
taong pampaaralang 1971-1972. Patunay din ng paglakas ng radikalismo sa 
paaralan ay ang pagkakatatag ng iba-ibang organisasyong natdem sa Ateneo 
tulad ng Samahang Demokratiko ng Kabataan (SDK) sa Loyola at Kabataang 
Makabayan-Ateneo Chapter (31).

Ang Dula sa Ateneo sa Konteksto ng Filipinisasyon

Sa kasaysayan ng dula sa Ateneo, pinakamahirap magbigay ng salaysay sa 
panahon ng paglipat ng Ateneo sa Loyola hanggang sa magsimula na ang 
iba-ibang mga pangkat panteatro. Sapagkat hindi na nga pampaaralang 
gawain ang dula mula nang sinuspinde ang Dramatics, may kakapusan ng 
mga dokumentong naglalahad sa kalagayan ng dula simula 1953. Mababakas 
na lamang sa kakaunting mga dokumento at pag-aaral na si James Reuter, 
S.J. ang namahala sa teatro sa kolehiyo noong dekada 1950 samantalang si 
Rolando Tinio naman ang namahala noong dekada 1960. Tinangka rin ni 
Tinio na bumuo ng dula kung saan bahagi ang kolehiyo, mataas na paaralan 
at mababang paaralan noong 1965 upang maibalik ang dating gawi ng dula 
sa Ateneo. Bagamat naitanghal ito, hindi ito nagpatuloy sa mga sumunod na 
taon (Bernad 203-204).

Sa kabila nitong kakulangan ng datos, naitala pa rin ang dula sa Ateneo 
na kaisa ng kilusang dekolonisasyon sa dulang Filipino. Makikita ito sa mga 
gawaing pandula ni Onofre Pagsanghan sa mataas na paaralan. Bilang isang 
dating estudyante at aktor ni Henry Lee Irwin, ipinagpatuloy ni Pagsanghan 
ang mga natutuhan niya ukol sa dula sa mataas na paaralan. Kaya, karamihan 

ng mga unang dula na itinanghal niya sa mataas na paaralan ay mga dula 
ni Shakespeare tulad ng Macbeth (1957), Merchant of Venice (1958), Julius 
Caesar (1959), at Hamlet (1961). Pagkatapos, pinasimulan ni Pagsanghan 
ang tinatawag niyang transplantation—ang pagsasalin sa wika at kulturang 
Filipino ng mga dulang kanluranin. Mula sa metodong ito, naisa-Filipino ni 
Pagsanghan ang Our Town ni Thornton Wilder bilang Doon po Sa Amin. Sa mga 
pagtatanghal ng mga dulang transplantasyon, may mga araw na nasa wikang 
Ingles o Tagalog ang kabuoan ng dula (201-202).

Panghuli, marahil inspirado ng diwa ng Dramatic Reading ni Irwin, 
pinasimulan ni Pagsanghan sa mataas na paaralan ang natalakay nang 
“Paligsahang Pandulaan” o “PALIG” noong 1967. Katulad ng Dramatic 
Reading, inaanyayahan ng paligsahan ang mga Atenista na bumuo ng sariling 
produksiyon ng isang yugtong dula kung saan mga mag-aaral ang aarte, 
magsusulat at magdidirehe. Bukas din ang paligsahan sa lahat ng mga klase 
mula una hanggang ikaapat na taon. At makatatanggap ng mga premyong 
salapi ang tatlong klaseng mahahatulang pinakamahusay (Balsamo). Sa 
isang banda, layunin ng PALIG na mabigyan ang mga mag-aaral ng mataas 
na paaralan ng pagkakataon upang malinang ang kanilang kasanayan sa 
pagpapahayag ng sarili. Ngunit higit pa rito, ang Paligsahang Pandulaan ay 
naging oportunidad upang mabigyang-diin din sa mga mag-aaral na lumaki 
sa elite at Americanisadong pag-iisip ang halaga at talab ng wikang katutubo 
bilang instrumento ng pagpapahayag. 

Pagtatanghal sa Panahon ng Diktadurang Marcos

Ang Dula sa Panahon ng Batas Militar

Sa mga sumunod na taon makalipas ang Sigwa ng Unang Sangkapat, patuloy 
na lumakas ang kilusang bayan ng iba’t ibang organisasyon ng mga kabataan, 
estudyante, at manggagawa. Bilang tugon, ipinalabas ng rehimeng Marcos na 
ang mga aksiyong ito ay bunga ng paglakas ng impluwensiyang komunista sa 
mga aktibista. Upang mabusalan ang pangangalampag ng mga Pilipino para 
sa sistemikong pagbabago, ipinataw ni Pangulong Marcos ang Batas Militar 
noong Setyembre 1972.

Napilitang mag-underground ang kilusang bayan sapagkat sinuman ang 
magpahayag ng pagtuligsa sa pamahalaan ay mababansagang subersibo at 
hinuhuli ng mga ahente ng estado. Nawala ang malalakas na boses na lantarang 
nananawagan ng pagbabago sa pamahalaan, at ipinataw ng rehimeng Marcos 
ang pagsisimula ng isang Bagong Lipunan. Tinapalan ng isang magandang 
imahen ng progresibong bansa ang malagim na realidad—ang pagtindi ng 

kahirapan, kawalan ng trabaho, pang-aagaw ng lupa, pagsasamantala sa mga 
manggagawa, at militarisasyon ng kalunsuran at kanayunan.

Bagamat napatahimik panandalian ang boses ng aktibismo, hindi 
nangangahulugang namaos na ito. Bagkus, nag-iba lamang ang himig nito 
upang umangkop sa panahong nananaig ang pandarahas sa mga tumataliwas 
sa ipinapataw na naratibo ng estado. Ang pag-iba ng tinig na ito ay makikita 
rin sa mga dula ng naturang panahong.

Binansagan ni Fernandez ang mga dulang protesta sa panahon ng Batas 
Militar bilang “literature of indirection” sapagkat nililigaw ng mga dulang 
ito ang atensiyon ng mga ahente ng estado palayo sa tonong kritikal ng 
mga ito. Kinukubli ng mga dulang ito ang tonong kritikal sa paggamit ng 
alegorya, kasaysayan, o mga tradisyonal na anyo ng pagtatanghal (Fernandez, 
“Philippine Drama” 376; Castrillo 535). Sa gayon, naisisiwalat ng mga dulang 
ito ang malagim na kalagayan ng bansa na ikinukubli naman ng estado sa 
imahen ng Bagong Lipunan. Inihalintulad pa ni Fernandez ang mga dulang 
protestang ito sa mga drama simbolico, at tagapagmana ang mga dulang ito 
aniya ng mga metodo ni Aurelio Tolentino sa kaniyang Kahapon, Ngayon at 
Bukas (“Philippine Drama” 376).

Ilan sa mga halimbawang dulang protesta noong panahong ito ay ang 
Cabesang Tales (1975) ni Paul Dumol, at Pagsambang Bayan (1977) ni Bonifacio 
Ilagan, na parehas gumamit ng alegorya bilang pangkubli. Naipalabas din 
sa mga panahong ito ang Mayo A-Beinte-Uno at iba pang Kabanata (1977) 
ni Al Santos na gumagamit naman ng historikong pangyayari—ang 
masaker sa Lapiang Malaya—alinsabay sa pagkakasulat at tanghal ng mga 
dulang Dupluhang Bayan (1976) ni Domingo Landicho at Panunuluyan ni 
Nicanor Tiongson (1979) na kapwa gumamit ng mga tradisyonal na anyo 
sa pagtatanghal.

Sa panahon ding ito yumabong ang idea ng paggamit ng teatro bilang 
instrumento ng pagtuturo. Inspirado ng diwa ng Pedagogy of the Oppressed ni 
Paulo Freire at ng Theatre of the Oppressed ni Augusto Boal, ginamit ang teatro 
upang maging espasyo kung saan matatalakay ng mga komunidad ang mga 
problemang kanilang kinahaharap. Nauso ang konsepto ng “well-rounded 
artist”—ang Artist-Teacher-Organizer-Researcher (ATOR) na binababad 
ang sarili sa komunidad upang maunawaan ang kanilang kalagayan. At sa 
pagtungo ng mga manggagawang pangkultura na ito sa mga komunidad, 
ang mga mamamayan ay hindi na lamang pasibong manonood kundi kalahok 
na sa paglikha at pagbuo ng pagtatanghal. Sa gayon, ang mga pagtatanghal 
na nabubuo sa mga komunidad ay nagiging ensayo tungo sa pagbabago ng 
kanilang komunidad mismo (Atienza, et al. 10-12).

Ang Ateneo sa Panahon ng Batas Militar

Bagamat makikita sa panahon ng Sigwa ng Unang Sangkapat ang pag-alab 
ng radikalismo sa Pamantasan, ang pag-alis sa mga progresibong propesor 
at ang pagpapatalsik sa mga lider na radikal ay tila mga pamamaraan ng 
akademikong administrasyon upang apulain ito. Ang mga aksiyong ito 
ng administrasyon kasabay ng pagpapatupad ng Batas Militar sa bansa ay 
magdudulot ng pag-iiba ng ihip ng aktibismo sa mga Atenista. 

Kung radikalismo ang namutawing damdamin sa Ateneo noong mga 
taong 1968 hanggang 1972, ang nanaig naman sa mga taon ng Batas Militar 
ay ang pagmumuni tungo sa aksiyon, o reflection-action. Bagamat tumahimik 
ang mga kilusang bayan ng mga estudyante, nagpatuloy ang politikal na 
paghubog sa mga mag-aaral. Isang malaking salik ng pagpapatuloy na 
ito ay ang pakikilahok ng mga Atenista sa mga organisasyon ng Socially 
Oriented Activities (SOA) cluster ng Council of Activities (COA). 
Binubuo ang SOA cluster ng mga organisasyong Ateneo Student Catholic 
Action (AtSCA), Ateneo Christian Life Community (ACLC), GABAY, at 
Sarilikha (Jayme-Lao 59-60).

Ang paglahok ng mga Atenista sa mga organisasyong kumikilos upang 
mag-abot ng tulong sa iba-ibang komunidad ay tila pamamaraan din nila 
tungo sa binabanggit ni Fernandez na “indirection.” Sapagkat bagamat hindi 
tahasang tinatalakay ang rehimeng Marcos, nabubuksan ng mga gawaing ito 
ang diskurso ukol sa mga problemang ibinubunga ng rehimen. Kadalasan, 
ang mga estudyanteng nasa susing posisyon sa mga organisasyong ito ay 
bahagi pa nga ng underground na kilusan. Sa gayon, bagamat wala nang 
lantarang radikal na organisasyon sa pamantasan, nananatili pa rin dito ang 
mga mag-aaral na may mga progresibong pananaw (91-92).

Ang Dula Patungong EDSA

Bagamat tinanggal na ang Batas Militar noong 1981, nagpatuloy pa rin 
ang pang-aabuso ng kapangyarihan ng rehimen, nanatili ang pandarahas sa 
mga komunidad, at lalong naging laganap ang kawalan ng trabaho at ang 
mababang sahod ng karaniwang manggagawa. Gayunpaman, sa kabila ng 
banta ng makapangyarihang pamahalaan, muling nanumbalik at lalo pang 
lumakas ang mga kilusang pambayan mula nang mapaslang noong 21 Agosto 
1983 ang isa sa mga lider ng oposisyon na si Benigno “Ninoy” Aquino, Jr. 
Magpapatuloy ang paglakas ng kilusang bayang ito hanggang sa maabot nito 
ang rurok sa Rebolusyong EDSA pagsapit ng Pebrero 1986.

Ang pagpaslang kay Aquino ay naging mitsa sa pagbabago ng tinig ng 
mga dulang protesta ng dekada 1980. Lumitaw ang mga dulang direkta nang 
kinukumpronta ang mga pang-aabuso ng rehimeng Marcos. Itinampok na 
sa mga dulang protesta sa panahong ito ang mga paksang noong panahon ng 
Batas Militar ay kinatatakutang pag-usapan—ang mga Marcos, ang militar, 
at ang mismong pamahalaan (Fernandez, “The Playbill” 104).

Ilan sa mga dulang protestang itinanghal sa panahong ito ay ang Ilocula: 
Ang Ilokanong Dracula (1983) ng UP Peryante kung saan itinambis si Marcos 
sa isang bampirang sumisipsip sa dugo ng bayan; ang Pagsambayang Bayan II 
(1984) ng UP Repertory na, kaiba sa unang bersiyon noong dekada 1970, 
mas direkta nang pinatutungkulan ang rehimeng Marcos; ang Oratoryo ng 
Bayan (1984) ng UP Peryante na tinalakay ang Deklarasyon ng Karapatang 
Pantao sa anyo ng oratorio; ang Nukleyar II (1985) ni Al Santos ng PETA 
na protesta laban sa nuclear power plant sa Morong; at ang Buwan at Baril 
(1985) ni Chris Millado, kung saan itinampok ang karahasan ng diktadura 
sa punto-de-bista ng mga indibdiwal mula sa iba-ibang sektor. Bukod sa mga 
dulang ito, nagtanghal din ang UP Peryante, ang premyadong street theater 
group ng UP, ng mga lightning performances batay sa konsepto ng invisible 
theater ni Augusto Boal.1 Nagtanghal sila sa iba-ibang lugar tulad ng palengke, 
bangketa, at iba pa, kung saan nakahalubilo nila ang mga karaniwang tao 
(Castrillo 537).

Bukod sa hiwa-hiwalay na pagtatanghal ng mga pangkat panteatro, 
nagkaroon din ng pagkakataong magkaisa ang iba-ibang progresibong pangkat 
pangkultura at progresibong artista upang ibahagi sa isa’t ang kanilang sining, 
at upang matalakay kung anong direksiyon ang dapat tahakin ng sining para 
sa bayan. Sa ganitong konteksto nabuo ang MAKIISA, ang pinakaunang 
pambansang pista-kumperensiya ng mga dulang makabayan sa Pilipinas. 
Inorganisa ng PETA at dalawang beses na idinaos noong Disyembre 1983 
at 1984 sa Dulaang Rajah Sulayman, nilayon ng pistang mapagkaisa ang 
mga pangkat panteatro tungo sa isang pambansang kilusang kultural na 
lumalaban sa kalabisan ng rehimeng Marcos. Nilayon din ng MAKIISA 
ang pagpapaunlad ng pagkamakabayan at pagkiling sa sining ng masang 
Pilipino (Samson, et al. 266).

1  Invisible Theater - isang paraan ng pagtatanghal sa mga pampublikong espasyo kung 
saan magsisimula ng diskurso ang aktor sa mga nasa espasyo nang hindi namamalayan na 
aktor ang kanilang kausap. Layunin nitong magpasimula ng talakayang bayan sa mga bahagi 
ng komunidad tungkol sa kanilang mga problema.

Ang Ateneo Patungong EDSA

Ang politikal na pagkakahubog ng mga Atenista sa pamamagitan ng pag-
oorganisa ng mga komunidad at sektor ay lalo pang lalakas pagpasok ng 
dekada 1980. Inspirado ng mga natutuhan sa liberation theology, sasali 
ang mga Atenista sa iba-ibang organisasyon tulad ng Kapulungan ng mga 
Sandigan ng Pilipinas (KASAPI) sa gabay ni Jose Blanco, S.J., Lakas ng 
Diwang Kayumanggi (LAKASDIWA) sa gabay ni Toti Olaguer, S.J., at 
ang Partido ng Demokratikong Sosyalista ng Pilipinas (PDSP) kasama si 
Archie Intengan, S.J. (Nebres, et al. 191).

Katulad sa larang at komunidad ng dula, naging malaki rin ang epekto 
ng pagkamatay ni Ninoy Aquino noong 1983 sa Ateneo. Nahimok ang 
mga estudyante na muling lumabas ng pamantasan upang ipahayag ang 
pagtutol nito sa pagpaslang kay Aquino. Binuo ng Ateneo Student Council 
sa pamumuno ni Chito Salud ang Task Force Ninoy na mobilisasyon ng mga 
estudyante para sa mga kilos-protesta (195).

Sa snap elections ng Pebrero 1986, sinuportahan ng mga Atenista ang 
kampanya ni Corazon Aquino. Naging aktibo rin ang mga Heswita, sa 
pamamagitan ng itinatag nitong Simbahang Lingkod ng Bayan (SLB), sa 
pagbabantay sa katapatan ng halalan (203). At nang maganap na nga ang 
dayaan, nakiisa ang mga Heswita at mga Atenista sa panawagan ni Aquino 
ng “Tagumpay ng Bayan” rally. Nakiisa rin ang mga Atenista sa panawagang 
magboykot ng mga produkto ng mga kompanya ng mga crony ni Marcos 
upang mapilitan ang huli na bumaba na sa puwesto (205).

Kalaunan, sa Rebolusyong EDSA, nakiisa ang mga estudyante at kawani 
ng Ateneo sa pamamagitan ng pamimigay ng mga pagkain sa mga sundalo 
at rallyista sa EDSA. Sa harap ng pagbabanta ng mga sundalo, nanindigan 
ang mga demonstrador sa EDSA hanggang sa matagumpay na mapatalsik si 
Marcos noong 25 Pebrero 1986 (206).

Ang Pagsilang ng Ateneo ENTABLADO

Sa kaniyang tesis tungkol sa people’s theater, isinalaysay ni Revimarc De Mesa 
ang pagsilang ng ENTABLADO. Noong isa pa siyang sophomore, lumapit 
si De Mesa, kasama ang iba pang mga kamag-aral, kay Rene Javellana, S.J. 
isang tag-araw ng 1983. Pare-parehas silang naghahanap ng espasyo para sa 
isang “alternative theater.” Sa gayon, isinilang ang unang anyo ng ENTA—
ang Ateneo Experimental Theater (AET) (De Mesa 27; Angeles 9).

Bagamat nagkakaisa sila sa layuning makalikha ng tinatawag ni De 
Mesa noon na “alternative theater,” inamin ni De Mesa na nagkakaiba 

sila sa pag-unawa ng terminong ito. May nais gamitin ang teatro upang 
makapagmulat ng mga kamag-aral; may nais namang bumisita at magtanghal 
sa mga komunidad sa labas ng pamantasan; may mga nais bumuo ng sarili 
nilang orihinal na dula; at may mga nais magtanghal ng dulang broadway 
bilang tugon sa napansin nilang pagpipribilehiyo ng pamantasan sa wika 
at kulturang Filipino (De Mesa 27). May mga miyembro ring nagmula sa 
Tanghalang Ateneo na nais gamitin itong bagong pangkat panteatro upang 
makilala sa eksperimental na paraan ng pagtatanghal (Angeles 11-12).

Bunsod ng magkakataliwas na paniniwala, pinangunahan ni Javellana 
ang pagtatanghal ng AET ng isang trilohiya ng mga dula na kumakatawan sa 
magkakaibang paniniwala ng mga miyembro—ang “2+3-4.” Sa pamamagitan 
ng pagbibigay ng pagkakataon upang makapagtanghal ng isang maikling dula 
sa bawat grupong may sariling paniniwala, nilayon ni Javellana na mapagkaisa 
ang mga miyembro. Gayunpaman, napagtanto ni Javellana na kabaligtaran pa 
nga ang naging bunga nito—tiningnan ng mga miyembro ang produksiyon 
bilang pagkakataon upang makipagpaligsahan sa isa’t isa. Pagkatapos ng 
produksiyon, tuluyang lumisan na ng AET ang ilan sa mga unang miyembro 
(De Mesa 28; Angeles 9-10).

Upang maisalba ang organisasyon at matugunan ang kawalan ng 
identidad ng AET, nagpulong ang mga naiwang miyembro nito noong 3 
hanggang 5 ng Enero 1984. Maituturing bilang primordiyal na PLEVSEM 
(Planning and Evaluation Seminar) ng ENTA, nilinaw sa pulong na ito ang 
layunin ng organisasyon sa pamamagitan ng pagbuo ng saligang batas. Dito, 
natitik ang pinakaunang bersiyon ng mission statement ng organisasyon: 
“AET is a theater group that seeks to build Christian communities through 
theater arts” (De Mesa 28).

Malinaw mula sa nabuong mission-statement ng organisasyon ang 
pagpapahalaga nito sa Kristiyanong pakikilahok sa mga komunidad na 
nasa laylayan. At bilang isang organisasyong nakaugat sa isang Heswitang 
pamantasan, na pinamumunuan pa ng isang Heswita mismo, ang 
Kristiyanismong pinanghahawakan ng organisasyon ay Kristiyanismong 
mapagpalaya, bumubuo ng ugnayan sa mga nasa laylayan, at inspirado ng 
diwa nina Mulry at Hogan.

Sa ikalawang taon ng AET, sinikap nitong isabuhay ang nabuong 
mission statement sa pamamagitan ng pagbubuo ng koneksiyon sa iba-ibang 
community theater. Malaking hamon ito para sa mga miyembro ng AET 
sapagkat sinikap nilang makipag-ugnayan sa mga komunidad nang walang 
institusyonal na pagtutulay ng pamantasan. Ang mga miyembro mismo, 
sa ganang sarili nila kasama si Javellana, ang tumungo sa mga komunidad 
na may mga community theater upang kilalanin ang mga tagaroon at 

magpasimula ng ugnayan. Bunga nito ang nabuong ugnayan sa Pilak Teatro 
ng Constitution Hill, Dulaang Silangan ng Barrio Silangan, at sa grupo ng 
kabataan sa Daang Tubo, sa Della Strada Parish (30).

Tungo sa pagtupad ng layunin ng organisasyon, nagsagawa ang AET ng 
iba-ibang palihan para sa mga pangkat na nabanggit. Noong Abril 1985, 
bukod sa pagbibigay ng drama workshop sa kabataang artista ng Della 
Strada, nagtanghal din ang AET sa pinakaunang pagkakataon ng isang dula 
na magiging paboritong itanghal ng AET/ENTA mula noon hanggang sa 
kasalukuyan—ang Ang Sistema ni Propesor Tuko ni Al Santos. Ginamit din ng 
AET ang Tuko noong Mayo 17-20, 1985 sa Dulaang Silangan Cultural Show, 
na isang fundraising naman para sa pagpapaayos ng kapilya ng Barrio Silangan.

Kung titingnan ang talaan ng mga pagtatanghal ng AET sa mga taong 
1983 hanggang 1986, mapapansin na kaunti lamang ang nakalistang 
mga dula. Hindi ito nangangahulugan na hindi nagtatanghal ang AET 
sa mga panahong ito. Kabaligtaran pa nga, sa mga taong ito, maraming 
mga pagtatanghal ang naisagawa ng organisasyon ngunit hindi sa anyong 
nakagawian sa kasalukuyan. Sa halip, ang pangunahing itinatanghal ng AET 
sa mga panahong ito ay mga maiikling dula na tumutugon sa kalagayang 
panlipunan at maaaring itanghal sa iba-ibang lugar—mula sa cafeteria ng 
pamantasan hanggang sa mobilisasyon sa labas ng pamantasan. Maituturing 
ang mga ito na primordiyal na anyo ng mga “caf raid,” “zen raid,” at “sec raid” 
na isinasagawa ng ENTA sa kasalukuyan.

Isa sa mga hindi malilimutang maikling pagtatanghal ng AET ay ang dula-
tulang tugon sa pagpaslang kay Ninoy Aquino noong Agosto 1983. Unang 
itinanghal sa cafeteria ng Ateneo ngunit ginamit din ng mga miyembro 
tuwing naiimbitahan sa mga mobilisasyon, itinatampok sa dulang ito ang 
kabayanihan ng iba-ibang mga bayani ng bansa sa paglipas ng panahon, mula 
kay Lapu-Lapu sa panahon ng unang pagdaong ng mga Español hanggang kay 
Ninoy Aquino, sa panahon ng diktadura (De Mesa 28-29; Angeles 17-18).

Ang pagpapahalaga ng AET sa mga maiikling dula na tumutugon 
sa kalagayang panlipunan, at na madaling dalhin sa iba-ibang lugar, ay 
maiuugat sa iba-ibang salik. Una sa lahat, isa lamang ang bahay-tanghalan 
sa kolehiyo sa panahong ito—ang Tanghalang Ateneo (na kasaukuyang 
tinatawag na Fine Arts Theater) kung saan nagtatanghal din naman ang 
AET ng mga produksiyong binubuo ng tig-iisang yugtong dula. Ngunit 
higit pa rito, malaking impluwensiya para sa AET si Doreen Fernandez 
at ang UP Peryante. Noong 1985, nagbigay ng panayam si Fernandez sa 
Ateneo ukol sa kalagayan ng dulang Filipino, kung saan kaniyang binigyang-
diin ang papel ng teatro bilang instrumento ng aksiyon at organisasyon. 
Tungo sa layuning ito, hinimok niya ang mga artista na bumuo ng mga 

maiikling dulang bumabalik sa mga katutubong anyo ng pagtatanghal na 
komyunal. Ikalawa, aabot sa AET ang impluwensiya ng pambansang kilusang 
kultural mula sa MAKIISA People’s Theater Festival noong 1983 at 1984 sa 
pamamagitan ng UP Peryante. Noong Hulyo 13, 14 at 21, 1984, nagbigay 
ang UP Peryante sa mga miyembro ng AET ng People’s Theater Workshop 
na nakapagpatibay sa proseso ng AET ng pagbuo ng mga maiikling dulang 
tumutugon sa kalagayang panlipunan (De Mesa 32).

Bunga ng lahat ng mga impluwensiyang ito—mula sa pagbuo ng 
koneksiyon sa mga community theater, hanggang sa paglilinaw ng 
proseso at estetika ng mga dula, dagdag pa ang pagdalo sa mga seminar 
at workshop ng iba-ibang organisasyong sektoral—naging malinaw sa 
AET ang halaga ng pagtugon sa pangangailangan ng mga tao sa labas ng 
kanilang pamantasan. Mula rito, pagdating ng taong pampaaralang 1985-
1986, ganap nang nagbanyuhay ang Ateneo Experimental Theater bilang 
Ateneo ENTABLADO.

Mga Pagtatanghal Post-EDSA

Ang Espesyalisasyon ng Dula Post-EDSA 

Muling nakapagtatag ng espasyong demokratiko para sa malayang 
pagpapahayag nang mapatalsik sa Rebolusyong EDSA ang rehimeng Marcos, 
at nang mabuo ang Saligang Batas ng 1987. Sa kabila nito, nanaig ang iba-
ibang problemang pambansa sa mga sumunod na administrasyon. Hinarap 
ng rehimeng Corazon Aquino ang ilang pagtatangka ng kudeta mula sa 
militar, at nagpatuloy ang militarisasyon ng pamahalaan sa kanayunan 
sa pamamagitan ng Low Intensity Conf lict. Napalakas naman ang 
neoliberalisasyon ng Pilipinas sa ilalim ng rehimeng Ramos sa pamamagitan 
ng pribatisasyon ng mga dating pag-aari ng gobyerno at pag-iimbita sa 
mga dayuhang Kapitalista. Mahigit tatlong taon lamang nanilbihan ang 
rehimeng Estrada nang mapatalsik ito sa ikalawang Rebolusyong EDSA 
dulot ng napatunayang pakikilahok ng pangulo sa katiwalian. Halos isang 
dekada namang nanungkulan ang rehimeng Arroyo na nasangkot naman sa 
pandaraya sa Halalan, paglalagay sa panganib sa seguridad ng bansa bunga 
ng pagbebenta ng telekomunikasyon sa Tsina, at sa masidhing paniniil sa 
karapatang pantao lalo na ng mga progresibong pangkat. Aabot sa rurok 
ang tila naudlot na pangako ng unang Rebolusyong EDSA sa neoliberal na 
patakaran ng rehimeng Noynoy Aquino, sabay sa pagtransporma ng sistema 
ng batayang edukasyon tungo sa sistemang K-12, pagtatanggal ng kasaysayan 
ng Pilipinas sa mataas na paaralan at ng Filipino sa kolehiyo, at patuloy na 
paniniil sa mga progresibong pangkat. 

Kalakhan ng direktang apektado sa mga patakarang nabanggit mula sa 
mga rehimeng post-EDSA ay ang mga mahihirap at mga nasa kanayunan. 
Samantala, maipagpapalagay na hindi direktang apektado ang mga gitnang 
uri, at ang mga elite lalo na sa siyudad. At sapagkat sa siyudad matatagpuan 
ang mga pangunahing pangkat panteatro at pinamamahalaan ito ng mga nasa 
gitnang uri sa pangkalahatan, kalakhan ng mga dulang itinanghal sa Maynila 
sa panahong post-EDSA ay sumasalamin din sa mga pagpapahalaga ng elite na 
taga-siyudad sa panahon ng muling pagkakakamit ng malayang pagpapahayag. 
Dahil dito, nagkaroon ng pagkakataon ang mga artistang nabanggit na 
lumikha ng mga dulang tumatalakay sa iba-ibang usapin tulad ng kasarian, 
karapatan ng bata, kalikasan at etnisidad—mga paksang inilarawan nina 
Atienza na “hindi gaanong tumutuligsa sa usapin ng tunggalian ng uri” (13).

Ilan sa mga itinanghal sa puntong ito ay ang mga sikolohiko’t realistang 
dula tulad ng Sa North Diversion Road (1988) ni Tony Perez, at ang dulang 
katatawanang Bongbong at Kris (1986) ni Bienvenido Noriega. Sinubukan ding 
isalin sa kontemporanyong panahon ang mga kuwentong bayan at katutubong 
pagtatanghal na makikita sa mga dulang Korido (1988) at Bidasari (1988) ni 
Bienvenido Portugal, at Diablos (1989) ni Al Santos. Nagpatuloy naman ang 
diwa ng MAKIISA noong dekada 1980 sa dekada 1990 nang pasimulan ng 
Cultural Center of the Philippines (CCP) noong Pebrero 1992 ang National 
Theatre Festival. Sa pistang ito, inanyayahan ang siyam na pangkat panteatro 
mula sa probinsiya upang magtanghal ng kanilang mga produksiyon sa CCP 
(Fernandez, “The Playbill” 110).

Sa kabuoan, inilarawan nina Atienza ang dulang protesta sa panahong 
post-EDSA bilang panahon ng espesyalisasyon. Sa isang demokratikong 
espasyo ng malayang pagpapahayag, nagkaroon ng oportunidad ang mga 
gitnang-uring artista sa siyudad upang hasain ang mismong anyo ng dula. 
Ngunit dahil sa pagtutuon sa pagpipino ng anyo, lumabnaw ang politikal 
na nilalaman ng mga dula. Ang nauso noong panahon ng Batas Militar 
na well-rounded artist ay nalusaw at napalitan ng artistang may sariling 
espesyalisasyon. Sa teatro ng gitnang-uri na nasa siyudad, ang pagiging artista 
ng dula ay hindi na gawaing pangkultura kundi isa nang propesyon (13-14).

Sa kabila ng paglabnaw ng politikal na pagkiling ng mga dula ng gitnang 
uri sa siyudad, mahalagang banggitin na nagpatuloy ang mapanghimagsik 
na laman ng mga dula mula sa mga komunidad at sektor na direktang 
naaapektuhan ng patuloy na pagsasamantala at pagpapahirap ng lipunan 
sa kabila ng pagbabago-bago ng mga rehimeng post-EDSA. Katulad noong 
panahon ng rehimeng Marcos, tinalakay ng mga dulang ito ang karahasang 
militar at paglabag sa karapatang pantao ng estado (14).

Ang Ateneo Post-EDSA at ang Kilusang Curriculum Integration

Taong 1990 nang magsagawa si Manuel Dy, ang Associate Dean for Student 
Affairs ng Loyola Schools, ng pag-aaral upang alamin ang tingin ng mga 
mag-aaral sa pakikisangkot sa mga komunidad. Natuklasan mula sa pag-aaral 
na ito na ibang-iba na ang paniniwala at pagpapahalaga ng mga Atenista ng 
naturang panahon kumpara sa mga Atenistang namuhay noong panahon 
ng Kilusang Filipinisasyon at Sigwa ng Unang Sangkapat noong dekada 
1970, at ng Sarilikha, Socially Oriented Organizations, at Himagsikang 
EDSA noong dekada 1980. Katulad ng paglabnaw ng diwang sosyo-politikal 
sa mga dulang gitnang uri, natuklasan sa sarbey na lumabnaw na rin ang 
diwa ng pakikisangkot ng mga Atenista sa usaping panlipunan pagsapit ng 
dekada 1990. Bagamat umiiral pa rin ang mga programang socially-oriented 
na naitatag noon pa man, natuklasan na ang tanging motibasyon ng mga 
estudyante sa pakikilahok dito ay ang gradong makukuha (Tuason, “From 
Sustaining to Curing”).

Ang paglabnaw ng diwang sosyo-politikal ang magbubunsod ng Kilusang 
Curriculum Integration sa kabuoan ng dekada 1990. Sa buong dekadang 
ito, nagdiyalogo ang iba-ibang sektor sa loob ng pamantasan mula sa mga 
administrador at propesor hanggang sa mga estudyante upang matukoy 
ang kabuluhan ng mga programa at kursong nasa kurikulum ng paaralan. 
Sa pagtalakay sa Curriculum Integration, natukoy ang tatlong anyo nito na 
may layong pagbutihin ang kurikulum ng paaralan: 1) academic integration, 
o ang ibayong pagsasanib pa ng mga disiplina (interdisciplinarity) upang 
mapalapit pa sa mga isyu; 2) language integration, o ang ibayong paggamit ng 
wikang Filipino sa kurikulum; at 3) social integration, o ang pagpapalitaw pa 
ng diwang sosyo-politikal sa mga programa (“From Sustaining to Curing”).

Sapagkat halos buong dekada 1990 tumagal ang kilusang ito, maraming 
mga pagtatangka ang paaralan upang maabot ang nailatag nilang layunin. 
Noong 1993, itinatag ang mga immersion trips ng Departamento ng 
Teolohiya kaakibat ang tanggapan ng Office of Social Concern and 
Involvement (OSCI) kung saan dinadala ang mga Atenista sa mga komunidad 
at sektor upang makipamuhay kasama nila. Naging mainit na usapan din 
noong 1995 ang espesyalisasyon sa kurikulum. Sapagkat binubuo ng core 
curriculum ang 2/3 ng mga kurso, may mga naniniwala na dapat bigyan pa 
ng dagdag na espasyo ang mga kursong major ng mga mag-aaral at bawasan 
ang core curriculum dahil naniniwala silang masyado nang malayo ang core 
curriculum sa tunay na sitwasyon ng bansa. Hindi rin nito natutugunan 
diumano ang pangangailangan ng mga Atenista na makakuha ng magandang 
trabaho. Kalaunan, ibubunga nito ang pagbaba ng mga yunit ng core 
curriculum upang mabigyan ang mga estudyante ng dagdag na oras sa labas 

ng klasrum para mailapat ang kanilang mga natututuhan sa tunay na buhay 
(Tuason, “Committee proposes”). 

Pagpasok ng bagong dekada, ang kurikulum na nabuo bilang tugon sa 
nakitang “apathy” ng mga Atenista noong dekada 1990 ang naging balangkas 
na kurikulum na ginamit hanggang sa muling inamyendahan ito upang 
mas mapaigting ang interdisciplinarity ng mga kurso sa kasaulukuyang 
kurikulum ng Ateneo (2018). Ngunit bukod sa kurikulum, nagpatuloy 
rin sa kasalukuyan ang iba-ibang programang panghubog na nilalayong 
masindihan ang diwang sosyo-politikal ng mga Atenista, tulad ng “Bigay 
Puso” sa mababang paaralan, ang Christian Service and Involvement Program 
sa mataas na paaralan, at ang Integrated non-Academic Formation Program 
sa kolehiyo (Arcilla, “Engaging the Nation”).

Ang ENTABLADO Post-EDSA

Bilang isang pangkat panteatro sa isang eksklusibong institusyon sa 
Maynila, parehas ang hinarap na hamon ng ENTA sa iba pang pangkat 
panteatro sa Maynila. Ang diktadurang Marcos ang nagbigay ng matinding 
pangangailangan para sa mga artista (na elite at nasa sentro) na gamitin ang 
sining bilang instrumento upang magdulot ng pagbabago. Kaya’t sa mga 
unang taon makalipas ang rehimeng Marcos, naging palaisipan para sa mga 
miyembro ang papel ng ENTABLADO.

Sa kabila nito, napagkasunduan ng mga miyembro na bagamat wala nang 
diktadura, hindi pa rin mawawala ang mga isyung panlipunang lilitaw sa 
termino ng ibang lider. Dagdag pa, may pangangailangan ding ipagpatuloy 
ang misyon ng organisasyon na bumuo ng mga Kristiyanong komunidad. 
Kaya, nagpatuloy ang ENTABLADO. At kalaunan, upang higit na masalamin 
sa pangalan ng organisasyon ang mithiin nito, binigyang-kahulugan nito ang 
salitang ENTABLADO noong Hunyo 1991 bilang “Enterteynment para sa 
Tao, Bayan, Lansangan at Diyos” (Angeles 11).

Sa mga unang taon makalipas ang rehimeng Marcos, sinikap ng 
mga naiwang miyembro na pinuhin ang proseso ng pagbuo ng maikling 
pagtatanghal na tumutugon sa kalagayang panlipunan. Naging gawi na ang 
pagpupulong ng mga miyembro upang pag-usapan kung anong isyu ang nais 
nilang talakayin. Kapag may napili nang isyu, palalalimin ng mga miyembro 
ang kanilang pag-unawa sa pamamagitan ng pananaliksik, at kalaunan, 
pagbuo ng tindig. Mula rito, lilikha ang mga miyembro ng isang maikling 
pagtatanghal na nagpapahayag ng kanilang tindig. At katulad ng mga naunang 
miyembro ng AET, nanatili pa rin ang lansangan bilang kanilang tanghalan—
mula sa mga bukas na espasyo sa pamantasan, hanggang sa Luneta (Peña 19).

Makalipas ang rehimeng Marcos, hindi na rin nagpatuloy ang mga 
community theater na nakasalamuha ng ENTABLADO noong AET pa 
lamang ito dahil sa samot-saring hamon na hinarap ng naturang mga 
pangkat sa kani-kanilang komunidad. Gayunpaman, sinikap pa rin ng 
ENTA na ipagpatuloy ang pagbuo ng ugnayan sa mga komunidad sa labas 
ng pamantasan. 

Isa sa mga komunidad na patuloy na pinupuntahan ng ENTA sa panahong 
ito ay ang Boystown kung saan ginagamit ng mga miyembro ang mga 
palihan sa teatro bilang therapy sa mga bata (Peña 20). Nagsasagawa rin 
ng mga exposure trip ang mga miyembro sa Gabaldon at sa Ermita upang 
magkaroon ng mas malawak na pag-unawa ang mga miyembro sa kalagayang 
panlipunan (Angeles 33).

Pagdating ng Agosto 1989, opisyal na binuksan ang Rizal Mini Theater 
upang magsilbing bago, at mas malaking espasyo para sa pagtatanghal 
ng Tanghalang Ateneo (TA), Glee Club, at ng ENTABLADO (“Ateneo 
community to inaugurate”). Malaki ang naging epekto nito para sa 
ENTABLADO pagpasok ng dekada 1990.

Ang pagtatag ng isang bagong bahay-tanghalan ay pagbibigay ng 
pamantasan ng dagdag na espasyo para sa mga pangkat na nagtatanghal. 
Dahil dito, hindi na kailangang mag-agawan ng TA at ENTA sa iisang bahay-
tanghalan. Dahil din dito, naengganyo ang ENTABLADO na magtanghal 
ng mga dulang may ganap na haba, bukod pa sa gawi nitong magtanghal ng 
trilohiya ng mga dulang may isang yugto lamang. Bukod sa pagkakataon 
ito upang mahasa ang pansining na aspekto ng organisasyon, oportunidad 
din ito upang makakalap ng pondo para sa mga produksiyon sa darating na 
dekada (Peña 20).

Inilarawan ni Peña ang dekada 1990 bilang panahon ng eksperimentasyon 
at paglalaro sa anyo ng dula. Isa sa mga eksperimental na paraan ng 
pagtatanghal ay makikita sa dulang Sangandaan noong 1994. Inilarawan 
ang dulang ito bilang “choose your own adventure” kung saan ang mga 
manonood ang pipili ng kapalaran ng mga karakter sa dula. Nagtanghal 
din ng malalaking produksiyon na sinulat at dinirehe ng mga miyembro ng 
organisasyon, halimbawa na lang ang adaptasyon ng Maynila sa mga Kuko ng 
Liwanag ni Edgardo Reyes at Agnas sa Laman noong 1995 (21-22).

Sa isang banda, kinilala ng pamantasan ang kapangahasan ng organisasyon 
sa pansining na pag-eeksperimento. Nagkamit ang ENTABLADO ng 
Outstanding Project of the Year at Dean’s Award for Service and Excellence 
noong 1996. Dagdag pa, ang nakalap na pondo sa mga produksiyong ito 
ang itinuro ni Javellana na salik kung bakit nakayanan ng ENTABLADO na 

magpatuloy bilang isang pangkat. Sa kabilang banda, gayunman, hindi naging 
positibo ang pagtanggap ng ilang manonood sa mga pag-eeksperimentong 
ito. Negatibo rin ang pagtanggap sa “choose your own adventure” gimik, 
at nag-walkout pa nga ang mga alumni ng ENTA sa kanilang panonood ng 
Agnas sa Laman. Ayon sa mga alumni, nawawala na ang sosyo-politikal na 
dimensiyon ng ENTABLADO sa mga panahong ito (22).

Sususugan ni Manuel Angeles ang mga obserbasyong nabanggit. Sa 
panahong ito, naniwala ang mga miyembro na mulat na ang mga manonood 
sa labas ng pamantasan. Dagdag pa, mas nakadama ang mga miyembro ng 
ENTABLADO ng pangangailangang pagtuonan ng pansin ang mismong 
mga kamag-aral dahil sa nananaig na kawalang pakialam ng mga Atenista 
sa kanilang paligid. Dahil dito, sa dekada 1990, maging ang mga maiikling 
pagtatanghal ay hindi na tumatalakay sa mga isyung panlipunan kundi sa mga 
isyung pampaaralan (27-28). Itong kawalan ng pakialam ng mga Atenista 
na tinutugunan ng mga miyembro ng ENTA ang isyung sinusubukan ding 
tugunan ng kilusang Curriculum Integration ng pamantasan sa kasagsagan 
ng dekada 1990.

Sa kabuoan, ang pagpapahalaga ng ENTABLADO sa paghahasa ng 
pansining na aspekto sa dekadang ito upang maging espesyalista sa sining 
ay hindi natatangi lamang sa grupo. Katulad ng napansin na nina Atienza, 
ang mga pangkat panteatrong elite at nasa sentro o lungsod sa panahong 
nakamit muli ang demokrasya ay mas nagbigay-diin sa pansariling paglago—
sa espesyalisasyon at propesyonalisasyon. Kaalinsabay nito, kung gayon, ang 
paglabnaw ng sosyo-politikal na dimensiyon ng mga dula.

At sa simula pa lang ng dekada, sa taong pampaaralang 1991-1992, tila 
nagpaparamdam na sa loob ng organisasyon itong ganitong paglabnaw ng 
sosyo-politikal na dimensiyon. Noong taong iyon, nagkaroon ng malaking 
alitan sa loob ng ENTA ukol sa pagbubuo ng tindig. May mga naniniwala 
na hindi na dapat bumubuo ng tindig ang organisasyon ukol sa mga isyung 
panlipunan, samantalang may iba namang naniniwalang dapat malinaw 
kung ano ang pananaw ng organisasyon sa mga isyung panlipunan. Sa 
huli, napagkasunduan ng mga miyembro na ang ENTA ay isang “grupong 
sinasalamin lamang ang realidad at hindi talaga tumitindig” (“group that 
reflected reality and not take a stand”) (29-30, sariling salin).

Ilang Dekada Makalipas ang Diktadura: 1999-2016

Aabot sa rurok itong paglabnaw ng sosyo-politikal na dimensiyon ng 
ENTABLADO sa kasagsagan ng EDSA Dos. Sa isang banda, dumalo ang 
mga miyembro ng ENTA sa naturang rebolusyon. Ngunit sa kabilang banda, 

dumalo sila hindi bilang miyembro ng ENTABLADO. Dagdag pa, walang 
naging tindig ang organisasyon ukol sa isyu ng korupsiyon ng rehimeng 
Estrada, at sa mismong EDSA Dos bilang isang pag-aaklas. 

Sa isang banda, itong kawalan ng tindig ay maiuugat sa naging desisyon 
ng pamunuan ng ENTA noong simula ng dekada 1990 na umiwas sa pagbuo 
at paglathala ng mga tindig. Sa kabilang banda, para kay Peña, maiuugat 
din ito sa mismong estruktura ng pamunuan ng organisasyon. Bunga 
ng pag-aamyenda ng kanilang saligang batas noong Pebrero 1999, iisa 
lamang ang Assistant Coordinator (AC) na namamahala sa mga komiteng 
Theatricals at Social Concerns. Dahil dito, ang nagiging AC for Theatricals 
at Social Concerns ay may tendensiyang kumiling sa unang komite kaysa sa 
huli (Peña 25).

Sa harap ng matamlay na pagkilos ng organisasyon sa kasagsagan ng 
isang historikong yugto ng bansa, napagtanto ng mga miyembro na may 
matinding pangangailangan sa organisasyonal na pagbabago. Sa taong 
pampaaralang 2002-2003, sa pamumuno ni Rommel Carlo Enriquez, 
muling inamyendahan ang saligang batas upang magkaroon ng dalawang 
magkaibang AC na mamumuno sa Socio-Political Concerns committee 
at sa Theatrical Concerns committee (26). Ngayo’t may isang tao nang 
nakatalaga sa sosyo-politikal na dimensiyon ng organisasyon, may isang tao 
nang nakatuon sa pagtitiyak ng sosyo-politikal na pagbabad o pakikisangkot 
ng mga miyembro. Sa pamumuno ni Carlo Aquino, nagpatupad ang Socio-
Political Concerns committee ng iba-ibang gawain. Una, upang maanyayahan 
ang mga miyembro na magpahayag ng kanilang mga opinyon sa mga isyu sa 
komunidad at sa bansa, naglagay sa ENTABLADO Room ng Freedom Board. 
Ginamit din ang ENTA room bilang espasyo hindi lamang upang magpahinga 
kundi upang mapag-usapan ang iba-ibang usaping panlipunan. Higit sa 
lahat, pinalakas muli ng ENTABLADO ang mga ugnayang panlabas nito 
sa pamamagitan ng pakikipag-ugnayan sa iba-ibang organisasyon tulad ng 
KARATULA (Kabataang Artista para sa Tunay na Kalayaan), Matanglawin, 
at Kagarawan ng Pilosopiya ng Ateneo (26-27).

Panghuli, ang taong pampaaralang ito ay tila pag-uwi sa primordiyal na 
layunin ng organisasyon, at ito ang pagbubuo ng Kristiyanong komunidad 
gamit ang sining ng teatro. Sa pamumuno ni Jethro Tenorio, ang AC for 
Formation noong panahong iyon, nakipag-ugnayan ang ENTABLADO 
sa OSCI upang magkaroon ng institusyonal na tagapamagitan sa layunin 
ng ENTA. Sa tulong ng OSCI, nagkaroon ang ENTA ng oportunidad na 
makipag-ugnayan sa iba-ibang pampublikong paaralan kung saan ginagamit 
ang teatro para sa therapy (27).

Bunga nitong mga organisasyonal na pagbabago at mga gawain tungo 
sa sosyo-politikal na edukasyon ng mga miyembro ang muling pagkabuhay 

ng sosyo-politikal na dimensiyon ng organisasyon sa kasagsagan ng dekada 
2000. Kaiba sa nakaraang dekada, nanindigan ang mga miyembro ng 
ENTA ng dekada 2000 na hindi sapat ang pagsasalamin ng realidad, at may 
matinding pangangailangan na bumuo ng sariling tindig kaugnay ng iba-ibang 
isyung panlipunan.

Ilan sa mga isyu ng dekada 2000 na aktibong nilahukan ng organisasyon 
ay ang sumusunod. Una, noong 2006 sa ilalim ng rehimeng Arroyo, tinangka 
ng kongreso na ipasa ang Human Security Act (na noong 2020, sa rehimeng 
Duterte, ay muling binuhay at matagumpay na ipinasa bilang Anti-Terror 
Law). Inihayag ng ENTABLADO ang tindig nito sa pamamagitan ng 
pagtatanghal sa loob ng pamantasan ng mga maiikling dulang nagpapakita 
ng mga maidudulot ng batas. Sa kaparehong taon, dumating din ang mga 
magsasaka ng Sumilao sa Ateneo. Upang maihayag ng organisasyon ang 
pakikiisa nito sa hangarin ng mga magsasaka, nagtanghal ang ENTA ng 
isang orihinal na dula-tula na pinamagatang Juan at John. Panghuli, nakiisa 
rin ang ENTA sa diskurso ukol sa isang mainit na usapin noong dekada 
2000, ang Reproductive Health bill, kung saan sinang-ayunan nito ang 
panukalang batas, maliban sa ilang probisyong kailangang linawin ukol sa 
edukasyong seksuwal (32).

Kasabay ng pagpapalakas ng mga sosyo-politikal na pagkilos ng 
organisasyon ang pagpapalakas din ng pansining na aspekto nito. Sa taon 
ding iyon, nagkasundo ang mga miyembro ng ENTABLADO na upang 
makatawan ang bansag sa sarili bilang ang premyadong sosyo-politikal na 
pangkat panteatro, nanindigan ang organisasyon na ang itatanghal lamang 
nito ay mga dulang gawa ng Pilipino na nasa wikang Filipino dahil hindi pa 
handa ang ENTA sa mga salin, sapagkat nagsisimula pa lang itong maghasa ng 
talento sa sining. Tungo sa paghahasang ito, nagsimula sa naturang panahon 
ang pagkuha ng mga aktor at direktor mula sa labas ng Ateneo upang mahasa 
ang propesyonalismo at kaalamang pansining ng ENTA (33).

Kongklusyon

Nailahad sa pag-aaral ang mayamang kasaysayan ng larang ng dula, kadikit 
sa kasaysayan ng paaralan at pangkat panteatro na ENTABLADO. Naipakita 
kung paanong ipinaloob ng Ateneo ang iba’t ibang puwersang panlipunan sa 
mga nagdaang dekada upang maipalabas na bagamat isa itong institusyong 
eksklusibo, sinisikap pa rin nitong hubugin ang sarili at mga mag-aaral 
nito na makilahok sa diskursong pambayan. Ang mayamang kasaysayan 
ng pakikilahok ng paaralang ito ang siyang pinag-uugatan ng Ateneo 
ENTABLADO, isang pangkat panteatrong nagsimulang hindi tiyak kung 
ano ang layunin nito sa pagtatanghal, ngunit bunga ng pagpapaloob nito ng 

mga diwa ng aktibismo ng Ateneo at ng samot-saring kilusang panlipunan, 
ay nagtransporma bilang isang organisasyong ganap na politikal at ganap 
na natatangi.

